
Daħla
1       L-Ewkaristija hi l-ikla li tgħajjex lill-Knisja. Din il-verità ma tfissirx biss il-fidi li nistqarru kuljum, iżda wkoll fiha nfisha tiġbor fiċ-ċokon il-qalba tal-misteru tal-Knisja. Il-Knisja tifraħ meta tara li b’ħafna modi qiegħda sseħħ il-wegħda ta’ Kristu: “Jiena magħkom dejjem, sa l-aħħar taż-żmien” (Mt 28:20); imma fl-Ewkaristija mqaddsa, bil-bidla tal-ħobż u l-inbid fil-Ġisem u d-Demm tal-Mulej, hija tifraħ b’mod speċjali b’din il-preżenza tiegħu. Sa minn jum Għid il-Ħamsin, meta l-Knisja, il-poplu tal-Patt il-Ġdid, bdiet il-pellegrinaġġ tagħha lejn il-belt tas-sema, is-Sagrament imqaddes baqa’ l-fus li miegħu jduru l-ġranet tagħha u jimlieha bit-tama u l-fiduċja.


It-tieni Konċilju Vatikan kellu raġun ixandar li s-Sagrifiċċju ewkaristiku huwa “l-għajn u l-quċċata tal-ħajja nisranija kollha.” 
 “Infatti fl-Ewkaristuja mqaddsa hemm miġbur il-ġid spiritwali kollu ta-Knisja: Kristu nnifsu, l-Għid tagħna u l-ħobż ħaj. Permezz ta’ Ġismu, li jgħix u jagħti l-ħajja bil-qawwa ta’l-ispirtu s-Santu, Hu jagħti l-ħajja lill-bnedmin.”
  Għalhekk il-Knisja l-ħin kollu ddawwar għajnejha lejn il-Mulej tagħha, preżent fis-Sagrament ta’ l-Altar, u fih tilmaħ id-dehra sħiħa ta’ mħabbtu bla qies. 

Fil-Ġublew il-Kbir tas-sena 2000 kelli x-xorti niċċelebra l-Ewkaristija fiċ-ċenaklu ta’ Ġerusalemm, fejn, skond it-tradizzjoni, Ġesù stess iċċelebraha għall-ewwel darba. Iċ-ċenaklu hu l-post fejn twaqqaf dan is-Sagrament imqaddes. Hemmhekk Kristu ħa f’idejh il-ħobż, qasmu, tah lid-dixxipli tiegħu u qalilhom: Ħudu u kulu lkoll minn dan, għax huwa gismi li jingħata għalikom” (ara Mt 26:26; Lq 22:19; 1 Kor 11:24). Imbagħad ħa f’idejh il-kalċi bl-inbid u qalilhom: “Ħudu u ixorbu minu lkoll, għax dan huwa l-kalċi ta’ demmi tal-patt il-ġdid li jibqa’ għal dejjem, id-demm li jixxerred għalikhom u għall-bnedmin kollha għall-maħfra tad-dnubiet”(ara Mk 14:24; Lq 22:20; 1 Kor 11:25). Niżżi ħajr lill-Mulej Ġesù li tani l-grazzja li f’dak l-istess post nobdi l-kmandament li tana: “Agħmlu dan b’ tifkira tiegħi” (Lq 22:19), kif qalilna elfejn sena ilu.

L-Appostli li ħadu sehem fl-Aħħar Ikla fehmuh dak li qalilhom Kristu? Forsi le. Kliemu sarilhom ċar għal kollox fi tmiem it-Tridu Mqaddes, jiġifieri fiż-żmien li jieħu minn Ħamis ix-Xirka filghaxija sal-Ħadd filgħodu. F’ dak it-Tridu jinġabar il-misteru tal-Għid; u jinġabar ukoll il-misteru ewkaristiku. 

Il-Knisja twieldet mill-misteru tal-Għid. U hu sewwasew għalhekk li l-Ewkaristija, li hi fuq kollox is-sagrament tal-misteru tal-Għid, tinsab fil-qalba tal-ħajja tal-Knisja. Dan narawh sa mill-ewwel xbihat li bihom l-Atti ta’ l-Appostli juruna l-Knisja: “Kienu jżommu sħiħ fit-tagħlim ta’ l-Appostli u fl-għaqda ta’ bejniethom, fil-qsim tal-ħobż u fit-talb” (Atti 2:42). Il-“qsim tal-ħobż” ifisser l-Ewkaristija. Wara elfejn sena dik ix-xbieha tal-Knisja tal-bidu għadha tidher fostna. F’ kull ċelebrazzjoni ewkaristika ndawru l-għajnejn spiritwali tagħna lejn it-Tridu mqaddes tal- Għid, lejn dak li gara fil-għaxija ta’ Ħamis ix-Xirka matul l-aħħar ikla u warajha. Fit-twaqqif ta’ l-Ewkaristija seħħew minn qabel b’mod sagramentali l-ġrajjiet li saru ftit aktar tard, ibda mill-agunija fil-Ġetsemani. Aħna nerġgħu naraw lil Ġesù ħiereġ miċ-ċenaklu flimkien mad-dixxipli, jaqsam għan-naħa l-oħra tall-Wied ta’ Kedron, u jasal fil-Ġnien taż-Żebbuġ. F’dak il-ġnien għad hemm sal-lum xi siġriet taz-żebbuġ antiki ħafna li forsi raw dak li kien qiegħed jiġri taħthom dak in-nhar meta Ġesù, hu u jitlob, ħass dwejjaq tal-mewt fuqu u “l-għaraq sarlu bħal qtar tad-demm iċarċar sa l-art (Lq22:44). Dak id-demm, li ftit qabel kien taħ lill-Knisja bħala x-xorb tas-salvazzjoni fid-sagrament Ewkaristiku, issa beda ħiereġ minn ġismu sa ma ħareġ kollu fuq il-Golgota, fejn sar il-prezz tal-fidwa tagħna: “Kristu ġie bħala l-qassis il-kbir tal-ġid li ġa ġie… Hu daħal darba għal dejjem fis-santwarju, mhux bis-saħħa tad-demm tal-mogħoż u tal-għoġiela, imma bis-saħħa ta’ demmu stess, u hekk kiseb fidwa għal dejjem” (Lhud 9:11-12).

Is-siegħa tal-fidwa tagħna. F’dak it-tigrib kbir kollu tiegħu Ġesù ma ħarabx minn quddiem is-“siegħa” tiegħu” “X’naqbad ngħid Missier, eħlisni minn din is-siegħa imma jien għalhekk ġejt, għal din is-siegħa” (Ġq 12:27). Huwa xtaq li d-dixxipli jibqgħu miegħu, iżda huma telquh u baqa’ jgarrab kollox waħdu: “Mela ma flaħtux tisħru siegħa waħda miegħi? Ishru u itolbu, biex ma tidħlux fit-tigrib” 
(Mt 26:40-41). Ġwanni biss baqa’ ħdejn is-salib, maġenb Marija u n-nisa twajba. L-agunija fil-Ġetsemani kenet il-bidu ta’ l-agunija fuq is-salib fil-Ġimgħa l-Kbira. Is-siegħa mqaddsa! Is-siegħa tal-fidwa tad-dinja! Il-fidili, meta jiċċelebraw l-Ewkaristija ħdejn il-qabar ta’ Ġesù f’Gerusalemm, qishom jerġgħu jgħaddu minn dik is-siegħa “tiegħu”, is-siegħa tas-salib u tal- glorifikazzjoni. Kull saċerdot li flimkien mal-komunità nisranija jiċċelebra l-Quddiesa jkun spiritwalment f’dak il-post u f’dik is-siegħa.


“Sallbuh, miet u difnuh, miżel fil-limbu, u fit-tielet jum qam mill-imwiet.” Għal dawn il-kelmiet tal-Kredu jwieġbu l-kelmiet tal-Knisja li tikkotempla u xxandar: “Araw l-għuda tas-salib li fuqu ġie msallab is-salvatur tad-dinja. Ejjew nadurawh.” Din hi l-istedina li l-Knisja tagħmel lil kulħadd fis-sigħat ta’ wara nofs in-nhar tal-Ġimgħa l-Kbira. U mbagħad terġa’ tinfexx fil-ferħ fi żmien l-għid u tkanta: “Il-Mulej, li miet imsallab għalina, irxoxta mill-qabar. Hallelujah.”

“Dan hu l-misteru tal-fidi!” Wara li s-saċerdot jgħid jew ikanta dawn il-kelmiet, il-fidili preżenti jwieġbu: “Inħabbru l-mewt tiegħek, Mulej, inxandru bil-ferħ il-qawmien tiegħek, nistennewk sa ma tiġi fil-glorja.”


B’dawn il-kelmiet jew oħrajn bhalhom, il-Knisja, waqt li turina ‘l Kristu fil-misteru tal-passjoni tiegħu, turina wkoll il-misteru tagħha: Ecclesia de Eucharistia. Il-Knisja twieldet u bdiet il-mixja tagħha fid-dinja meta rċeviet id-don ta’ L-Ispirtu s-Santu f’ Għid il-Ħamsin, imma l-waqt deċisiv tal-formazzjoni tagħha hu ċertament it-twaqqif ta’ l-Ewkaristija fiċ-ċenaklu. It-Tridu tal-Għid huwa l-pedament u l-għajn tagħha, imma dan it-Tridu hu qisu miġbur, antiċipat u “magħqud” għal dejjem fid-don ta’ l-Ewkaristija. F’ dan id-don Ġesù Kristu ħalla lill-Knisja l-attwalità dejjiema tal-misteru tal-Għid. Bih huwa għamel li t-Tridu tal-Għid ikun b’ mod misterjuż kontemporanju mal-mogħdija tas-sekli.

Dan il-ħsieb iqanqal fina sentimenti ta’ għoġba kbira u gratitudni. Fil-ġrajja tal-Għid u fl-Ewkaristija li tagħmlu attwali matul is-sekli hemm ġabra tassew bla tarf; fihom l-istorja ta’ l-umanità kollha hi miġbura u msejħa biex tilqa’ l-grazzja ta-fidwa. Din l-għaġba għandha tinħass mill-Knisja miġbura fiċ-ċelebrazzjoni ta’  l-Ewkaristija. Imma b’mod speċjali għandu jħossha l-ministru ta’ l-Ewkaristija.Għax bis-setgħa mogħtija lilu fis-sagrament ta’ l-Ordinazzjoni saċerdotali, huwa hu li jikkonsagra; huwa hu li, bis-setgħa li Kristu tah fiċ-ċenaklu, jgħid: “Dan huwa gismi li jingħata għalikom. Dan huwa l-kalċi ta’ demmi … li jixxerred għalikom.” Is-saċerdot jgħid dawn il-kelmiet, jew aħjar, permezz tiegħu jgħidhom. Dak li qalhom fiċ-ċenaklu u ried li jibqgħu jingħadu matul is-sekli minn dawk kollha li fil-Knisja huma ministri li għandhom sehem fis-saċerdozju tiegħu.

Din l-“għoġba” ewkaristika nixtieq nerġa’ nqanqalha fikom b’din l-enċiklika, li tkompli mal-wirt li fis-sena tal-Ġublew tajt lill-Knisja bl-Ittra appostolika Novo Millennio Ineunte u bl-għeluq marjan tagħha Rosarium Virginis Mariae.

Li nikkontemplaw il-wiċċ ta’ Kristu, u nikkontemplawh flimkien ma’ Marija, huwa l-“programm” li jien ippreżentajt lill-Knisja fiż-żerniq tat-tielet millennju, u stedintha tidħol fil-firxa wiesgħa ta’ l-istorja fil-ħeġġa ta’l-evenġelizzazzjoni ġdida. Li nikkontemplaw lil Kristu jfisser ukoll li nkunu kapaċi nagħrfuh kull fejn juri ruħu, u hu juri ruħu b’ħafna modi diversi, imma l-iżjed fis-Sagrament ħaj ta’ Ġismu u ta’ Demmu. Kristu ewkaristiku huwa l-ħajja tal-Knisja, hu jgħajjixha, hu jdawwalha. L-ewkarstija hi misteru ta’ fidi, u hi wkoll “misteru ta’ dawl”. 
 Kull darba li l-Knisja tiċċelebra l-ewkaristija, il-fidili jistgħu b’ xi mod iġeddu l- esperjenza taż-żewġ dixxipli ta’ Għemmaws: “għajnejhom infetħulhom u għarfuh” (Lq 24:31).

Sa  mill-bidu tal-ministeru tiegħu ta’ Suċċessur ta’ Pietru, dejjem bgħatt ittra lis-saċerdoti kollha tad-dinja u ġbidtilhom l-attenżjoni tagħhom lejn Ħamis ix-Xirka, il-jum ta’ l-Ewkaristija u tas-Saċerdozju. Din is –sena, il-ħamsa u għoxrin sena tal-Pontifikat tiegħi, nixtieq nifrex iżjed fil-wisa’ din l-istedina tiegħi billi nsejjaħ lill-Knisja kollha ħalli tagħmel din ir-riflessjoni ewkaristika u trodd ħajr lill-Mulej għad-don ta’ l-Ewkaristija u tas-Saċerdozju: “Don u Misteru”. 
 Jekk meta xandart is-Sena tar-Rużarju ridt nimmarka dan il-ħamsa u għoxrin anniversarju tiegħi bil-kontemplazzjoni ta’ Kristu fl-iskola ta’ Marija, issa ma nistax inħalli dan il-jum ta’ Ħamis ix-Xirka 2003 għaddej bla ma nieqaf quddiem il-“wiċċ ewkaristiku” ta’ Kristu u nistieden b’ħeġġa aqwa lill-knisja biex taħseb fiċ-ċentralità ta’ l-Ewkaristija, li hi l-ħajja tal-Knisja, il-“ħobż ħaj” li jgħajjixha. Kif nista’ ma nħossx il-bżonn li nħeġġiġkom ilkoll biex tirriflettu dejjem iżjed fuq din il-verità?

Meta naħseb fl-Ewkaristija u nħares lejn il-ħajja tiegħi ta’ saċerdot, ta’ isqof u ta’ Suċċessur ta’ Pietru, minnufih  inġib quddiem għajnejja fejn u meta ċċelebrajt il-quddiesa. Niftakar fil-parroċċa ta’ Niegowic fejn qdejt l-ewwel dmirijiet pastorali tiegħi, il-kolleġġjata ta’ San Florjan ta’ Krakow, il-Katidral ta’ Wawel, il-bażilka ta’ San Pietru u l-ħafna bażilki u knejjes ta’ Ruma u tad-dinja. Kelli l-okkażjoni nqaddes f’kappelli mibnijin fit-telgħat tal-muntanji, fi xtut l-għadajjar u l-ibħra; qaddist fuq altari li tqiegħdu fi stadji sportivi u fil-pjazez ta’ l-ibliet… Dan ix-xenarju varjat taċ-ċelebrazzjonijiet ewkaristiċi tiegħi jġagħalni nħoss b’qawwa kbira l-karattru universali u biex ngħid hekk, kożmiku ta’ l-Ewkaristija. Iva, kożmiku! Għax anki meta tkun iċċlebrata fuq altar fqajjar ta’ knisja fil-kampanja, l-Ewkaristija hi dejjem iċċelebrata qisu fuq l-altar tad-dinja. Hija tgħaqqad is-sema u l-art. Tiġbor u tħaddan il-ħolqien kollu. L-Iben ta’ Alla sar bniedem biex bl-aqwa att ta’ tifħir jerġa’ jrodd il-ħolqien kollu lil Dak li għamlu mix-xejn. Hu, il-Qassis il-kbir li jibqa’ għal dejjem, meta daħal fis-santwarju etern permezz tad-demm li xerred fuq is-salib, radd lura lill-Ħallieq u Missier il-ħolqien kollu mifdi minnu. Dan jagħmlu permezz tal-ministeru saċerdotali tal-Knisja għall-glorja tat-Trinità Qaddisa. Dan tassew hu l-mysterium fidei li jseħħ fl-Ewkaristija: id-dinja li ħarġet minn idejn Alla li ħalaqha terġa’ lura għandu mifdija minn Kristu.

L-Ewkaristija, Ġesù salvatur preżenti fil- komunità tal-fidili għall-għajxien spiritwali tagħhom, hi l-aqwa teżor li l-Knisja jista’ jkollha fil-mixja tagħha matul l-istorja. Din hi r-raġuni ta’ l-attenzjoni u l-ħerqa li dejjem kellha għall-Misteru Ewkaristiku, ħerqa li wriet b’ mod awtorevoli permezz tal-ħidma tal-Konċilji u tal-Papiet. Kif nistgħu ma nammirawx id-dottrina mfissra fid-Digrieti tal-Konċilju ta’ Trento dwar l-Ewkaristija Mqaddsa u dwar is-Sagrifiċċju Mqaddes tal-Quddiesa? Fuq dawk id-Digrieti minn dak iż-żmien ‘l hawn imxew it-teoloġija u l-katekeżi, u għadhom sal-lum id-dawl dommatiku għat-tiġdid kontinwu u l-formazzjoni tal-Poplu ta’ Alla fil-fidi u fl-imħabba lejn l-Ewkaristija. Ta’ min isemmi wkoll it-tliet enċikliki mxandra fi żmien aktar qrib lejna: l-enċiklika Mirae caritatis ta’Ljun XIII (28 ta’Mejju 1902), 
 l-enċiklika Mediator Dei ta piju XIII (20ta’ Novembru1947), 
 u l-enċkilika Mysterium Fidei ta’ Pawlu VI (3 ta’ Settembru 1965). 
 


It-Tieni Konċilju Vatikan ma xandarx dokument partikulari fuq il-Misteru ewkaristiku, iżda ‘l hawn u’l hinn fid-dokumenti tiegħu semma ħafna aspetti tiegħu, l-iżjed fil-Kostituzzjoni dommatika Lumen Gentium dwar il-Knisja, u fil-Kostituzzjoni Sacrosanctum Concilium dwar il-Liturġia mqaddsa.

Jiena stess, fl-ewwel snin tal-ministeru appostoliku tiegħi fuq il-Katedra ta’ Pietru, fl-Ittra appostolika Dominicae Cenae (24 ta’ Frar 1980), 
 semmejt xi aspetti tal-Misteru ewkaristiku u l-importanza tiegħu fil-ħajja ta’ dawk li huma ministri tiegħu. Il-lum inkompli fuq l-istess argument b’ qalbi aktar imqanqla b’sentimenti ta’ radd il-ħajr, u qisni ntenni dak li jgħid is-Salmista: “Xi nrodd lill-Mulej għall-ġid kollu li għamel miegħi? Ngħolli l-kalċi tas-salvazzjoni, u isem il-Mulej insejjaħ” (Salm 116: 12-13).

Bħala frott ta’ dan i-tħabrik tal-Maġisteru biex ixandar il-Misteru ewkaristiku, il-komunità nisranija tħeġġet iżjed fl-ispirtu. Ma hemmx dubju li t-tiġdid liturġiku ordnat mill-Konċilju sewa ħafna biex il-fidili jieħdu sehem aktar attiv fis-Sagrifiċċju mqaddes ta’ l-altar, ikun jafu sewwa xinhuma jagħmlu u jiksbu minnu ġid akbar. F’ ħafna postijiet l-adorazzjoni tas-Sagrament imqaddes qiegħda ssir iżjed u kuljum u saret għajn dejjem tfur ta’ spiritwalità. Is-sehem devot tal-fidili fil-proċessjoni ewkaristika tal-festa tal-Ġisem u d-Demm imqaddes ta’ Kristu huwa grazzja tal-Mulej li ta’ kulll sena jimla bil-ferħ lil dawk li jieħdu sehem fiha. Nista’ nsemmi sinjali oħra ta’ fidi u mħabba lejn Ġesù Sagramentat.

Iżda jisgħobija ngħid li, bħalma hemm ħwejjeġ sbieħ dawn ukoll oħrajn li ma jħallux lill-fidili jaraw ċar il-fidi retta u d-dotrina kattolika fuq dan is-Sagrament tal-għaġeb. Minn dan jiġi li xi wħud naqqsu  ħafna l-fehma li kellhom dwar i-tifsira tal- Misteru ewkaristiku, għax jarawh imneżża’ mill-valur tiegħu bħala sagrifiċċju u ċ-ċelebrazzjoni tiegħu ssir bħallikieku ma kienet xejn iżjed minn laqgħa hienja bejn l-aħwa. Barra minn dan, xi wħud ma għadhomx jaraw sewwa l-ħtieġa tas-saċerdożju ministerjali li jserraħ fuq is-suċċessjoni appostolika bħala pedament tiegħu u għalihom in-natura sagramentali ta’ l-Ewkaristija tispiċċa biex issir biss mezz effikaċi ta’ xandir. Qed jiġri wkoll li f’ xi postijiet isiru ħidmiet ekumeniċi li, minkejja l-fehma tajba ta’ min jagħmilhom, jagħu l-lok għal attivitajiet ewkaristiċi kuntrarju għad-dixxiplina li biha l-Knisja tfisser il-fidi tagħha. Kif jista’ jkun li dan kollu ma jsewdilniex qalbna? L-Ewkaristija hija don kbir wisq biex tissaporti ambigwità u tnaqqis tal-valuri tagħha. Nittama li din l-enċiklika tgħin ħafna biex jgħaddi għal kollox dan is-sħab mudlan ta’ duttrini u prattiki li l-Knisja ma tistax taċċetahom, ħalli l-Ewkaristija tibqa’ tiddi bid-dija kollha tal-misteru tagħha.
KAPITLU I

MISTERU TAL-FIDI

“Il-Mulej Ġesù, fil-lejl li fih kien ittradut”(1Kor 11:23), waqqaf is-Sagrifiċċju ewkaristiku ta’ Ġismu u Demmu. B’dawn il-kelmiet l-Appostlu San Pawl ifakkarna iċ-ċirkustanza drammatika li fiha kellha bidu l-Ewkaristija. L-Ewkaristuja għandha timbru li ma jitħassar qatt minn fuqha, it-timbru tal-passjoni u l-mewt tal-Mulej. Mhijiex biss tifkira tagħhom, imma t-tiġdid sagramentali tagħhom. Hija s-sagrifiċċju tas-salib li jiġġedded dejjem matul is-sekli. 
 Din il-verità hija mfissra sewwa ħafna bil-kliem li bih il-poplu fir-rit latin iwieġeb għax-xandir tal-“misteru tal-fidi” li jsir mis-saċerdot fil-quddiesa: “inħabbru l-mewt tiegħek, Mulej.”

Kristu Sidna ta l-ewkaristija lill-Knisja mhux bħala don fost ħafna oħrajn, anki jekk prezzjuż ħafna, imma bħala d-don fuq id-doni kollha, għax huwa taha lilu nnifsu, il-persuna tiegħu fl-umanità mqaddsa tiegħu, u taha wkoll l-opra li għamel għas-salvazzjoni, Mhijiex biss don li ngħata darba fl-imgħoddi,”għax dak kollu li hu Kristu, u dak kollu li għamel u bata għall-bnedmin kollha, għandu sehem mill-eternità ta’ Alla u għalhekk iħaddan iż-żminijiet kollha”. 
 

Meta l-Knisja tiċċelbra l-Ewkaristija, li hi t-tifkira tal-mewt tal-Mulej u tal-qawmien tiegħu mill-imwiet, din il-ġrajja ċentrali tas-salvazzjoni ssir realment preżenti u ”sseħħ l-opra tal-fidwa tagħna”. 
 Dan is-sagrifiċċju huwa tant deċisiv għas-salvazzjoni tal-ġens tal-bnedmin li Ġesù Kristu, qabel ma għamlu u reġa’ lura għand il-Missier, l-ewwel ried iħallilna mezz biex nistgħu nieħdu sehem fih bħallikieku konna ħdejh waqt is-sagrifiċċju tiegħu. B’hekk kull fidil jista’ jieħu sehem fih u jikseb minnu ġid bla tarf. Din hija l-fidi li biha għexet kull ġenerazzjoni ta’ nsara b’ radd ta’ ħajr għad-don ta’ l-Ewkaristija, don li ma hemmx prezzu. 
 Nixtieq intenni din il-verità għeżież ħuti, u ninxteħet magħkom f’ adorazzjoni quddiem dan il-Misteru: Misteru kbir, Misteru ta’ ħniena. X’seta’ jagħmel iżjed Ġesù għalina? Għax tassew, fl-Ewkaristija jurina li ħabbna “għall-aħħar” (Ġw 13:1), bi mħabba bla tarf.

Is-Sagrament ewkarstiku għandu dan l-aspett ta’ mħabba universali mibni fuq il-kliem tal-Salvatur stess. Ġesù, meta waqqfu, lill-appostli ma qallilhomx biss: “Dan huwa ġismi” u “Dan huqa demmi”, imma żied jgħidilhom: “li jingħata għalikom” u “li jixxerred għalikom” (Lq 22:19-20). Ma qalx biss li dak li kien qiegħed jagħtihom biex jieklu u jixorbu kien ġismu u demmu, imma wera wkoll il-valur tiegħu bħala saġrifiċċju, u b’mod sagramentali għamel preżenti s-sagrifiċċju tiegħu li ftit sigħat wara kien se jsir fuq is-salib għas-salvazzjoni ta’ kulħadd. “Il-quddiesa hi fl-istess ħin ħaġa waħda mat-tifkira sagrifikali li fiha jiġġedded għal dejjem is-sagrifiċċju tas-salib u l-ikla mqaddsa tal-għaqda mal-Ġisem u d-demm ta’ Kristu bit-tqarbin”. 
  


Il-Knisja tgħix dejjem bis-sagrifiċċju tal-fidwa, u tersaq lejh mhux biss permezz ta’ tifkira mimlija bil-fidi, imma wkoll b’kuntatt reali, għax dan is-sagrifiċċju jerġa’ jsir preżenti u jibqa’ dejjem preżenti sagramentalment f’ kull komunità li toffrih permess tal-ministru konsagrat. B’ dan il-mod l-Ewkaristija tapplika għall-bnedmin tal-llum ir-rikonċiljazzjoni li Kristu kiseb darba għal dejjem għall-bnedmin ta’ kull żmien. Fil-fatt “is-sagrifiċċju ta’ Kristu u s-sagrifiċċju ta’ Ewkaristija huma sagrifiċċju wieħed”. 
 Kif qal sewwa ħafna San Ġwann Griżostmu, “aħna dejjem noffru l-istess wieħed. Għal din ir-raġuni s-sagrifiċċju hu dejjem wieħed biss … Anki l-lum noffru dik il-vittma li ġiet offerta darba u ma tikkonsma qatt”. 
 

Il-Quddiesa tagħmel preżenti s-sagrifiċċju tas-salib, ma żżidlu xejn u ma tirripetihx. 
 Il-ħaġa li nirripetu hi ċ-ċelebrazzjoni tat-tifkira tiegħu, ir-ri-preżentazzjoni kommemorattiva, il-“memorialis demonstratio” 
 tiegħu, li biha s-sagrifiċċju wieħed definittiv u feddej ta’ Kristu jsir dejjem attwali fiż-żmien. Għalhekk in-natura ta’ sagrifiċċju tal-Misteru ewkaristiku ma nistgħux nifhmuha bħala ħaġa maqtugħa għaliha weħidha u mingħajr rabta mas-Salib jew li għandha rabta indiretta biss mas-sagrifiċċju tal-Kalvarju. 

Bis-saħħa tar-rabta sħiħa tagħha mas-sagrifiċċju tal- Golgota, l-Ewkaristija hi sagrifiċċju fis-sens strett tal-kelma u mhux f’sens wiesa’ biss, bħallikieku Kristu qed jagħmel biss l-offerta tiegħu nnifsu lill-fidili bħala ikel spiritwali, Id-don ta’ mħabbtu u ta’ l-ubbidjenza li għaliha ta ħajtu (ara Ġw 10:17-18) hu qabel xejn don lil Missieru. Hu ċertament don magħmul għall-ġid tagħna, għall-ġid tal-bnedmin kollha (ara Mt 26:28; Mk 14:24; Lq 22:20; Ġw 10:15), imma qabel kollox hu don lil Missieru: “sagrifiċċju li l-Missier aċċettah, u lil Ibnu, ‘li obda sal-mewt’ (Fil 2:8), bħala tpattija għal dan id-don tah don ieħor tiegħu bħala Missier, jiġifieri tah id-don tal-ħajja ġdida immortali meta qajmu mill-imwiet”. 
 


Meta ħalla s-sagrifiċċju tiegħu tal-Knisja bħala don, Kristu ried ukoll jaghmel tiegħu s-sagrifiċċju spiritwali tal-Knisja, li hi msejħa biex toffri s-sagrifiċċju tagħha nfisha flimkien mas-sagrifiċċju ta’ Kristu. Dan hu tagħlim tat-Tieni Konċilju Vatikan dwar il-fidili kollha: “Meta jieħdu sehem fis-Sagrifiċċju ewkaristiku, li hu l-għajn u l-quċċata tal-ħajja nisranija kollha kemm hi, huma joffru lil Alla l-Vittma divina u lilhom infushom flimkien magħha.” 

Fl-għid ta’ Kristu, flimkien mal-passjoni u l-mewt tiegħu hemm ukoll il-qawmien tiegħu mill-imwiet. Dan jistqarruh ukoll il-fidili meta fl-akklamazzjoni tagħhom wara l-konsagrazzjoni għidu: “Inxandru bil-ferħ il-qawmien tiegħek.” Għax is-Sagrifiċċju Ewkaristiku jagħmel preżenti mhux biss il-misteru tal-passjoni u l-mewt tas-Salvatur, iżda wkoll il-misteru tal-qawmien tiegħu mill-imwiet, li fih is-sagrifiċċju jsibil-qofol tiegħu. Kristu jista’ jagħtina lilu nnifsu bħala “l-ħobż tal-ħajja” (Ġw 6:35,48) u “l-ħobż il-ħaj” fl-Ewkaristija sewwasew għax irxoxta u hu ħaj. Dan hu li Sant’ Ambroġ kien jgħid lin-neofiti, biex japplikaw il- ġrajja tal-qawmien mill-imwiet għal ħajjithom stess: “Jekk il-lum Kristu huwa tiegħek, jirxoxta għalik kuljum.” 
 San Ċirillu ta’ Lixandra wkoll kien jgħid ċar li s-sehem tal-fidili fil-Misterji mqaddsa “hu tassew stqarrija u tifkira li l-Mulej miet u rxoxta minħabba fina u għalina.” 

Fil-Quddiesa, fit-tiġdid sagramentali tas-sagrifiċċju ta’ Kristu u tal-qawmien tiegħu mil-imwiet, li hu l-qofol tas-sagrifiċċju, issir preżenza speċjali li, biex ninqeda bi kliem Pawlu VI, “tissejjaħ ‘reali’ mhux esklużivament, bħallikieku l-preżenzi l-oħrajn mhumiex ‘reali’, imma għax hi reali fl-aqwa sens tal-kelma, preżenza sostanzjali li biha jsir preżenti Kristu kollu kemm hu, Alla u bniedem.” 
 U hekk għal darb’ oħra tenna t-tagħlim dejjem qawwi tal-Konċilju ta’ Trento: “Bil-konsagrazzjoni tal-ħobż u ta’ l-inbid is-sustanza kollha tal-ħobż tinbidel fis-sustanza tal-Ġisem ta’ Kristu Sidna, u s-sustanza kollha ta’ l-inbid tinbidel fis-sustanza ta’ Demmu. Din il-bidla, il-Knisja mqaddsa kattolika ssejħilha sewwa ħafna transustanzjazzjoni”.
 L-Ewkaristija hi tabilġaqq “Mysterium fidei”, misteru ogħla minn dak kollu li nistgħu naħsbu, misteru li nistgħu naċċettawh bis-saħħa tal-fidi biss, kif sikwit jgħidulna l-Missirijiet tal-Knisja fit-tagħlim kateketiku tagħhom fuq dan is-Sagrament divin. Hekk San Ċirillu ta’ Ġerusalem jgħidilna: “Fil-ħobż u l-inbid ma għandikx tara elementi komuni u naturali, għax il-Mulej qalilna ċar li huma ġismu u demmu; il-fidi taċċertak minn dan, għad li s-sensi juruk ħag’oħra”. 
 


“Jien nadurak bil-qima, Alla li tinsab, moħbi …”, inkomplu nkantaw mad-Duttur Anġeliku, Quddiem dan il-misteru ta’ mħabba l-moħħ tal-bniedem jara ċ-ċokon tiegħu. Nistgħu nifhmu kif matul is-sekli din il- verità ħeġġet lit-teoloġi biex jisforzaw kemm jifilħu ħalli jifhmuha.

Huma sforzi ta’ min ifaħħarhom. Li s-siwi u l-qawwa tagħhom huma tant kbar daqs kemm jistgħu jorbtu r-raġuni kritika tal-bniedem mal-“fidi ħajja” tal-Knisja meta l-fidi nħarsu lejha l-iżjed fir-rabta tagħha mal-“kariżma ċert tal-verita” tal-Maġisteru u mal-“qawwa tal-moħħ li jfittex jifhem mill-qiegħ il-ħwejjeġ spiritwali”, 
 kif jagħmlu l-iżjed il-qaddisin. Imma dejjem jibqgħu l-limiti li semma Pawlu VI: “It-teoloġi li b’xi mod jipprovaw jifhmu dan il-misteru, biex kull tifsir tagħhom ikun jaqbel mal-fidi kattolika, għandhom iżommu bis-sħiħ li fir-realtà oġġettiva, mingħajr rabta ma’ dak li naħsbu aħna, il-ħobż u l-inbid jieqfu jeżitu wara l-konsagrazzjoni, hekk li warajha għandna naduraw il-Ġisem u d-Demm ta’ Sidna Ġesù preżenti quddiemna taħt  l-ispeċi sagramentali tal-ħobż u ta’ l-inbid”. 

Is-sagrifiċċju jilħaq il-qawwa kollha tiegħu biex isalvana, fit-tqrbin bil-Ġisem u d-Demm tal-Mulej. Is-sagrifiċċju ewkaristiku minnu nnifsu jħares lejn l-għaqda sħiħa tal-fidili ma’ Kristu permezz tat-tqarbin, meta aħna nirċievu lil dak li ta lilu nnifsu għalina, jiġifieri nieklu Ġismu li hu offrieh għalina fuq is-Salib u nixorbu Demmu li hu xerrdu “għall-kotra għall-maħfra tad-dnubiet’ (Mt 26:28). Inżommu sewwa f’ moħħna x’ qalilna: “Bħalma bagħatni l-Missier, li hu ħaj, jiena ngħix b’Missieri, hekk ukoll min jiekol lili, hu wkoll jgħix bija” (Ġw 6:57). Ġesù stess jiżgurana li aħna tassew ningħaqdu miegħu, b’għaqda li hu b’ xi mid xebbahha ma’ dik li hemm fil-ħajja tat-Trinità. L-Ewkaristija hi tabilħaqq ikla li fiha Kristu joffrilna lilu nnifsu bħala ikel li jgħajjixna.

L-ewwel darba li Ġesù ħabbar din l-ikla, dawk li semgħuh stagħġbu u bdew jiddubitaw, tant li l-Imgħallem ħass ruħu mġiegħel itenni l-verità oġġettiva ta’ kliemu u qalilhom: “Tassew tassew ngħidilkom, jekk ma tiklux il-ġisem ta’ Bin il-bniedem u ma tixorbux demmu, ma jkollkomx il-ħajja fikom” (Ġw 6:53). Din ma kinetx tixbiħa tad-diskors; infatti qalilhom: “Ġismi huwa tassew ikel, u demmi hu tassew xorb” (Ġw 6:55).

Fit-tqarbin, Kristu flimkien ma’ Ġismu u Demmu jagħtina wkoll l-Ispirtu tiegħu. San Efrem jgħid: “Huwa qal li l-ħobż huwa ġismu ħaj, li hu mlieh bih innifsu u bl-ispirtu tiegħu … Min jieklu bil-fidi, jiekol in-Nar u l-Ispirtu … Ħudu u kulu lkoll, u Miegħu kulu l-Ispirtu s-Santu. Għax dan hu ġismi tassew, u kull min jieklu jgħix għal dejjem”.
 Il-Knisja titlob ‘l Alla biex jagħtiha dan id-don divin, li hu l-għajn ta’ kull don ieħor, fl-epiklesi ewkaristika. Biex inġib eżempju, fil-Liturġija Divina ta’ San Ġwann Grisostmu naqraw: “Nitolbuk bl-umiltà kollha biex tibgħat l-Ispirtu s-Santu fina u fuq id-doni li qegħdin noffrulek … biex min jitqarben bihom jissaffa ‘ ruħu, jinħafrulu dnubietu, u jirċievi sehem mill-Ispirtu s-Santu”.
 U fil-Missal Ruman iċ-ċelebrant jitlob u jgħid: “Agħmel li aħna, li se nissaħħu bil-Ġisem u d-Demm ta’ Ibnek, nimtlew bl-Ispirtu qaddis tiegħu, u nkun gisem wieħed u ruħ wadħa fi Kristu”.  
 Mela Kristu, flimkien mad-don ta’ ġismu u demmu, jagħtina wkoll id-don ta’ l-Ispirtu tiegħu, li nkunu ġa rċevejnieh fil-Magħmudija u ħadna s-siġill tiegħu fis-Sagrament tal-Griżma.

L-akklamazzjoni tal-fidili wara l-konsagrazzjoni tagħlaq sewwa ħafna billi ttenni l-ħsieb eskatoloġiku mfisser fl-istess ċelebrazzjoni ewkaristika (ara 1 Kor 11:26); “sa ma tiġi”. L-Ewkaristija tħares b’ħerqa kbira lejn l-iskop aħħari; biha ngawdu minn issa stess il-ferħ sħiħ li Kristu wegħedna (ara Ġw 15:11); permezz tagħha ngawdu b’xi mod il-ġenna sa minn din id-dinja stess,”nirċievu r-rahan tal-ħajja ta’ dejjem”. 
 Fl-Ewkaristija kollox ifisser it-tama u l-fiduċja tagħna, “aħna u nistennew u nittamaw l-hena u l-miġja tas-Salvatur tagħna Ġesù Kristu”.
 Min jirċievi ‘l Kristu fit-tqarbin ma għandux għalfejn joqgħod jistenna li jħalli din id-dinja biex ikollu l-ħajja ta’ dejjem, għax din diġà jirċeviha hawnhekk bħala l-bidu ta’ dik il-ħajja li għad jirċeviha fil-milja kollha tagħha fir-ruħ u l-ġisem kollu kemm hu. Infatti fl-Ewkaristija nirċievu l-garanzija li ġisimna għad jirxoxta fl-aħħar tad-dinja: “Min jiekol ġismi u jixrob demmi għandu l-ħajja ta’ dejjem, u jiena nqajmu mill-imwiet fl-aħħar jum” (Ġw 6:54). Din il-garanzija tal-qawmien tagħna mill-imwiet ġejja mill-fatt li l-ġisem ta’ Bin il-bniedem, li nirċievu bhala ikel, huwa l-ġisem tiegħu gglorifikat fil-qawmien tiegħu mill-imwiet. Biex ngħid hekk, l-Ewkaristija qisha s-“sigriet” tal-qawmien mill-imwiet. Sant’ Injazju ta’ Antjokja kellu raġun jgħid li l-Ħobż ewkaristiku hu “duwa għall-ħajja ta’ dejjem, mediċina kontra l-velenu tal-mewt”. 

Il-ħerqa eskatoloġika mqanqla fina mill-Ewkaristija turi u twettaq ix-xirka tagħna mal-Knisja tas-sema. Mhuwiex ħaġa bla ħsieb il-fatt li fl-anafori orjentali u fit-talbiet ewkaristiċi latini tiġedded bil-qima t-tifkira tal-glorjuża dejjem Verġni Marija, Omm Alla u Sidna Ġesù Kristu, ta’ l-anġli, ta’l-appostli mqaddsa, tal-martri glorjużi u tal-qaddisin kollha. Din l-anafora ewkaristika jistħoqqilha titqiegħed f’ dawl aktar ċar: aħna u niċċelebraw is-saġrifiċċju tal-Ħaruf, nixxierku fil-“liturġija “tas-sema ma’ dik il-kotra bla tarf li tgħolli leħinha u tgħid: “Is-salvazzjoni nafuha lil Alla tagħna li qiegħed fuq it-tron, u lill-Ħaruf” (Apk 7:10). L-Ewkaristija hi tassew bħal bieb li minn din l-art narawh miftuħ fis-sema. Hija raġġ glorjuż ta’ Ġerusalem tas-sema li jinfed is-sħab tal-ġrajja tagħna u jdawwalna fil-vjaġġ tagħna.

Minn din il-ħerqa eskatoloġika mqanqla fina mill-Ewkaristija jiġi l-fatt li hija timbuttana ‘l quddiem fil-mixja tagħna hawn fl-art u tixħet żerrriegħa ta’ tama qawwija fit-tħabrik u x-xogħol tagħna ta’ kull jum. Tassew li bħala nsara l-għajnejn tagħna jħarsu lejn “sema ġdid u art ġdida” (Apk 21:1), imma dan ma jnaqqas xejn mis-sens tar-responsabilità li għandna lejn din id-dinja, anzi jqawwih fina.
 Fil-bidu ta’ dan il-millennju l-ġdid nixtieq nisħaq fuq dan id-dmir tagħhom li jxerrdu l-dawl ta’ l-Evanġelju biex jibnu dinja li tixraq lill-bnedmin, dinja mibnija kollha kemm hi skond il-pjan ta’Alla.

Il-lum is-sema tagħna hu mċajpar mis-sħab ta’ ħafna problemi. Biżżejjed ngħid li jeħtieġ nitħabtu għall-paċi, inqiegħdu fuq pedamenti sodi l-ġustizzja u s-solidarjetà fost il-popli, niddefendu l-ħajja umana sa mill-waqt tat-tnissil tagħha u niddefendu tmien naturali tagħha. U xi ngħidu mill-eluf ta’ kontradizzjonijiet li naraw f’dinja “globalizzata”, li fiha l-bnedmin l-aktar dgħajfa u msejkna u fqar ftit li xejn għandhom x’jittamaw? Hu sewwasew f’ambjent bħal dan li t-tama nisranija jmissha tiddi! Għalhekk ukoll ried il-Mulej jibqa’ magħna fl-Ewkaristija u bil-preżenza tiegħu bħala sagrfiċċju u ikel iwegħedna umanità mġedda bi mħabbtu. Hemm tifsira kbira fil-fatt li, waqt li fis-Sinottiċi naqraw ir-rakkont tat-twaqqif ta’ l-Ewkaristija, 
fl-Evanġelju skond San Ġwann naqraw ir-rakkont tal-“hasil tas-saqajn”; bih San Ġwann xeħet dawl qawwi fuq it-tifsira ta’ l-Ewkaristija, għax b’dak il-ħasil tas-saqajn Ġesù wriena li hu l-Imgħallem li jgħaqqadna miegħu u jservina (ara Ġw 13:1-20). U l-Appostlu San Pawl ukoll jgħid li l-komunità nisranija ma jistħoqqilhiex tieħu sehem fl-ikla tal-Mulej jekk fiha jkun hemm il-firdiet u l-bruda lejn il-fqar (ara 1 Kor 11:17-22, 27-34).
 

Dawk li jieħdu sehem fl-Ewkaristija, ix-xandir tal-mewt tal-Mulej “sa ma jiġi” (1Kor 11:26) jobbligahom jitħabtu biex ibiddlu ħajjithom u f’ċertu sens jagħmluha kollha “ewkaristika”. Permezz ta’ din il-bidla ta’ ħajjithom u bit-taħbit tagħhom biex ibiddlu d-dinja u jagħtuha sura skond l-Evanġelju, il-fidili juru f’dawl qawwi kemm il-ħerqa eskatoloġika li l-Ewkaristija tqanqal fina, kif ukoll it-tifsira vera tal-ħajja nisranija kollha tagħhom: “Ejja, Mulej Ġesù!” (Apk 22:20).

KAPITLU II

L-EWKARISTIJA TIBNI L-KNISJA


21    It-Tieni Konċilju Vatikan jgħallimna li ċ-ċelebrazzjoni ewkaristika tinsab fiċ-ċentru ta’ dik il-qawwa li tkabbar i-Knisja. Huwa qal: “il-Knisja, jiġifieri s-saltna ta’ Kristu, li ġa tinsab fostna b’ mod misterjuż, bil-qawwa ta’ Alla tikber fid-dinja b’mod li jidher”. 
 Imbagħad, biex qisu jwieġeb għall-mistoqsija: “Kif tikber?”. Żied jgħid” “Kull darba li fuq l-altar issir iċ-ċelebrazzjoni tas-sagrifiċċju tas-salib li fih ‘il-Ħaruf tal-Għid tagħna, li hu Kristu, hu maqtul’ (1 Kor 5:7), iseħħ l-għemil tal-fidwa tagħna. Fl-istess ħin, bis-saħħa tas-sagrament tal-ħobż ewkaristiku, titfisser u sseħħ l-għaqda tal-fidili, li huma ġisem wieħed fi Kristu (ara 1 Kor 10:17)”. 
 

Il-qawwa effettiva ta’ l-Ewkaristija nħasset fil-Knisja sa mill-bidu tagħha. L-Evanġelisti jgħidu ċar li dawk li nġabru ġemgħa waħda ma’ Ġesù fl-Aħħar Ikla kienu t-Tnax, L-Appostli (ara Mt 26:20; Mk 14:17; Lq 22:14). Dan il-kliem preċiż hu importanti mill-iżjed, għax “l-Appostli kienu ż-żerriegħa ta’ Iżrael il-ġdid kif ukoll il-bidu tal-ġerarkija mqaddsa”. 
 Meta offrielhom ġismu bħala ikel u demmu bħala xorb, Kristu seħibhom miegħu b’mod misterjiż fis-sagrifiċċju li ftit sigħat wara kien se joffri fuq il-Kalvarju. B’ tixbiha mal-Patt tas-Sinaj, issiġillat bis-sagrifiċċju u bit-traxxix tad-demm, 
 Gesù bl-għemil u l-kliem tiegħu fl-Aħħar Ikla qiegħed il-pedamenti tal-komunità ġdida messjanika, jiġifieri tal-Poplu tal-Patt il-ġdid.

Meta l-Appostli fiċ-Ċenaklu aċċettaw l-istedina ta’Ġesù li qalilhom: “ħudu, kulu” u Ixorbu lkoll” (Mt 26:26-27), huma ngħaqdu miegħu b’għaqda sagramentali għall-ewwel darba. Minn dak in-nhar sa l-aħħar taż-żmien il-Knisja qiegħda tinbena bis-saħħa tal-għaqda sagramentali tagħha ma’ l-iben ta’ Alla ssagrifikat għalina: “Agħmlu dan b’tifkira tiegħi… Agħmlu dan kull meta tixorbu, b’ tifkira tiegħi” (1 Kor 11:24-25; ara Lq 22;19).

Fil-magħmudija nsiru ġisem wieħed ma’ Kristu. Din l-għaqda tagħma miegħu f’ġisem wieħed inġedduha u mwettquha dejjem bis-sehem li nieħdu fis-sagrifiċċju ewkaristiku, l-iżjed meta nieħdu sehem sħiħ fih permezz tat-tqarbin imqaddes. Nistgħu ngħidu li mhux biss kull wieħed minna jirċievi lil Kristu, imma anki li Kristu jirċievi lil kull wieħed minna, Hu jwettaq il-ħbiberija tagħna miegħu : “Intom ħbiebi” (Ġw 15:14), anzi aħna ngħixu bih: “Min jiekol lili, jgħix bija” (Ġw 16:57). Fit-tqarbin imqaddes isseħħ b’mod tal-għaġeb l-għaqda ta’ Kristu mad-dixxipli u tad-dixxipli ma’ Kristu: “Ibqgħu fija, u jiena nibqa’ fikom” (Ġw 15:4)

Il-Poplu tal-Patt il-Ġdid, bl-għaqda tiegħu ma’ Kristu, mhux biss ma jingħalaqx fih innifsu, anzi jsir “sagrament” għall-ġens kollu tal-bnedmin, 
 isir sinjal u mezz tas-salvazzjoni li tana Kristu, isir dawl tad-dinja u melħ ta’ l-art (ara Mt 5:13-16) għall-fidwa ta’ kulħadd. 
 Il-missjoni tal-Knisja tkompli l-missjoni ta’ Kristu: “Kif il-Missier bagħat lili, hekk jien nibgħat lilkom” (Ġw 20:21). Il-Knisja , meta fl-Ewkaristija ġġedded kuljum is-sagrifiċċju tas-salib u tirċievi l-ġisem u d-demm ta’ Kristu, tikseb il-qawwa spiritwali meħtieġa biex tkompli l-missjoni tagħha. Dan jurina li l-Ewkaristija hi l-għajn u l-qofol ta’ l-evanġelizzazzjoni kollha, għax l-iskop tagħha hu dak li tgħaqqad il-bnedmin ma’ Kristu u fih tgħaqqadhom mal-Missier u ma’ l-Ispirtu s-Santu.

Bit-tqarbin ewkaristiku l-Knisja tissaħħaħ ukoll fl-għaqda tagħh bħala ġisem ta’ Kristu, San Pawl, fl-ewwel Ittra tiegħu lill-Korintin, tkellem fuq il-qawwa kbira tat-tqarbin ewkaristiku li kienet tgħaqqadhom bejniethom: “Il-ħobż li naqsmu bejnietna mhuwiex għaqda mal-ġisem ta’ Kristu? Għax la l-ħobża hi waħda, aħna, li aħna ħafna, aħna ġisem wieħed; ilkoll kemm aħna nieħdu sehem minn ħobża waħda”  

(1 Kor 10:16-17). San Ġwann Grisostmu fisser b’ mod tal-għaġeb dawn il-kelmiet meta qal: “Xinhu dan il-ħobż? Hu l-ġisem ta’ Kristu. Xi jsiru dawk li jitqarbnu? Isiru l-ġisem ta’ Kristu: mhux ħafna igsma, imma ġisem wieħed. Il-ħobża magħġuna minn ħafna qamħ hija ħobża waħda li fiha ma jibqax jidher il-ħafna qamħ, iżda jkun fiha b’mod li ma tistax tagħżel bejn qamħa u oħra. Hekk jiġri meta aħna u Kristu ningħaqdu flimkien”. 
 Dan ir-raġunament tiegħu huwa sid u qawwi, Bl-għaqda tagħna ma’ Kristu, li hi don u grazzja li tingħata lil kull wieħed minna, aħna ningħaqdu ħaġa waħda mal-ġisem tiegħu, li hu l-Knisja. L-Ewkaristija b’don ta’ l-Ispirtu (ara 1Kor 12:13,27). 

L-Iben u l-Ispirtu s-Santu jaħdmu dejjem flimkien mingħajr għażla bejniethom; it-tnejn flimkien waqqfu l-Knisja u jżommuha ħajja. Din il-ħidma tagħhom issir ukoll fl-Ewkaristija. L-awtur tal-Liturġija ta’ San Ġakbu għaraf sewwa din il-verità: fl-epiklesi ta’ l-anafora ssir talba ‘l Alla l-Missier biex jibgħat l-Ispirtu s-Santu fuq il-fidili u jagħtihom id-doni tiegħu, biex il-ġisem u d-demm ta’ Kristu “jqaddsu fir-ruħ u l-ġisem lil dawk kollha li jirċevuhom fit-tqarbin imqaddes”. 
 L-ispirtu s-Santu jsaħħaħ u jwettaq il-Knisja permezz tal-qdusija li l-fidili jiksbu bit-tqarbin ewkaristiku.

Il-qalb tagħna l-bnedmin hi mxennqa biex ikun hemm bejnietna għaqda ta’ aħwa. Fit-tqarbin nirċievu ‘l Kristu u l-Ispirtu  tiegħu bħala don, u dan id-don jagħmel li x-xewqa tagħna sseħħ fuq li sseħħ; permezz tiegħu l-għaqda ta’ aħwa li nagħmlu fit-tqarbin tkun wisq aqwa minn dik li ssir bejnietna meta niltaqgħu flimkien għal sempliċi ikla. Il-Knisja permezz tat-tqarbin tingħaqad dejjem iżjed ma’ Kristu u “fih issir sagrament, jiġifieri sinjal u mezz tal-għaqda sħiħa ma’ Alla u tal-għaqda tal-ġens kollu tal-bnedmin”.
 

Kuljum naraw b’ għajnejna l-firda kbira li l-dnub ġieb fost il-bnedmin; kontra din il-firda hemm il-qawwa tal-ġisem ta’ Kristu li ġġib l-għaqda. L-Ewkaristija tibni l-Knisja, u għalhekk tibni l-għaqda fost il-bnedmin.

L-adorazzjoni ta’ l-Ewakaristija barra mill-Quddiesa hi ta’ siwi bla qjies fil-ħajja tal-Knisja . Hija tintrabat bis-sħiħ maċ-ċelebrazzjoni tas-sagrifiċċju ewkaristiku. Il-preżenza ta’ Kristu taħt l-ispeċi sagramentali li jitqiegħdu fit-tabernaklu  wara l-Quddiesa – preżenza li tibqa’ dejjem sa ma l-ispeċi tal-ħobż u ta’ l-inbid jibqgħu sħaħ 
 -- hija preżenza li ssir fiċ-ċelebrazzjoni tas-sagrifiċċju u mbagħad tibqa’ għat-tqarbin sagrametali u spiritwali tal-fidili. 
 Imiss lir-rgħajja ta’ l-erwieħ li anki bl-eżempju tagħhom iħeġġu l-fidili biex jagħtu qima lill-Ewkaristija, l-iżjed permezz ta’ l-espożizzjoni tas-Sagrament imqaddes kif ukoll billi huma stess jaduraw lil Kristu preżenti taħt l-ispeċi ewkaristiċi.
 

Kemm hi ħaġa sabiħa nersqu lejh u bħad-dixxiplu l-maħbub inserrħu rasna fuq sidru (ara Ġw 13:25) biex ixerred fuqna l-imħabba bla qjies ta’ qalbu! Jekk irridu li fi żminijietna r-reliġjon nisranija tidher fid-dawl kollu tagħha l-iżjed permezz tal-“ħila tat-talb”, 
 min ma jħossx il-bżonn li nerġgħu nibdew ngħaddu xi ħin f’ taħdita spiritwali, f’adorazzjoni siekta u b’sentimenti ta’ mħabba quddiem Kristu preżenti fis-sagrament imqaddes ta’ l-altar? Dan jien nagħmlu sikwit, għeżież ħuti, u dejjem inħoss lil Kristu jqawwini u jfarraġni u jgħinni.

Il-Maġisteru tal-Knisja bosta drabi faħħar dan l-eżerċizzju qaddis u rrikmandah, 
 u għandna l-eżempju ta’ ħafna Qaddisin, l-iżjed fosthom Sant’ Alfonz Marija de’ Liguori li kiteb: “Fost is-devozzjonijiet kollha, l-adorazzjoni quddiem Ġesù sagramentat tieħu l-ewwel post wara s-sagramenti; hija togħġob ħafna lil Alla u tagħmlilna ġid kbir”. 
 L-Ewkaristija hi teżor għani mill-iżjed, mhux biss meta ssir iċ-ċelebrazzjoni tagħha fil-Quddiesa, iżda wkoll meta ninxteħtu f’ adorazzjoni quddiemha fit-tabernaklu, fejn hi għalina l-għajn ta’ l-ilma tal-grazzja. Komunità nisranija li tixtieq tikkontempla l-wiċċ ta’ Kristu b’ dik il-ħrara li jien semmejt fl-Ittri Apostoliċi tiegħi Novo Millennio Ineunte u Rosarium Virginis Mariae ma tistax tonqos li titħeġġeġ iżjed għal din l-adorazzjoni ewkaristika li permezz tagħha nkomplu ngawdu u nkattru l-frott tat-tqarbin imqaddes bil-ġisem u d-demm tal-Mulej.
KAPITLU III 

IL-KARATTRU APPOSTOLIKU TA’ L-EWKARISTIJA  U TAL-KNISJA

Kif digà għedt, l-Ewkaristija tibni l-Knisja u l-Knisja tagħmel l-Ewkaristija. Minn dan jiġi li bejniethom hemm rabta liema bħalha, tant li nistgħu napplikaw għall-Misteru ewkaristiku dak li ngħidu għgħall-Knisja fil-Kredu Niċeno-Kostantinopolitan li l-Kisja hi “waħda, qaddisa, kattolika u appostolika”. Anki l-Ewkaristija hi waħda u kattolika. U hi wkoll qaddisa, anzi hi s-Santissmu Sagrament. Iżda hawnkekk irrid insemmi l-iżjed li-karattru appostoliku tagħha.

Il-Katekiżmu tal-Knisja kattolika jgħid li l-Knisja hija appostolika għax imwaqqfa fuq l-Appostli, u dan fi tliet aspetti. L-ewwelnett hi twaqqfet u għadha mwaqqfa “fuq il-pedament ta’ l-Appostli (Efes 2:20), li huma x-xhieda magħżula u mibgħuta b’missjoni minn Kristu stess”. 
 Nistgħu ngħidu li l-Appostli huma wkoll il-pedament ta’ l-Ewkaristija, mhux fis-sens li dan is-sagrament ma sarx minn Kristu, iżda fis-sens li Ġesù ħallieħ f’ ideni l0pAppostli u dawn permezz tas-suċċessuri tagħhom għaddewh lilna. Għalhekk ilKnisja għamlet dak li għamlu l-Appostli u obdiet il-kamandament tal-Mulej billi baqgħet u għadha tiċċelebra l-Ewkaristija matul is-sekli.

Il-katekiżmu jgħid li t-tieni aspett tal-karattru appostoliku tal-Knisja jinsab fil-fatt li “h, bl-għajnuna ta’ l-Ispirtu li jgħammar fiha, tħares u tgħaddi lilna t-tagħlim u t-teżor sabiħ u l-kliem qaddis li kienu afdati lill-Appostli”. 
 F’dan l-aspett anki l-Ewkaristija hi appostolika, għaxiċ-ċelebrazzjoni tagħha ssir bil-fidi ta’ l-istess Appostli. F’ ħafna okkażjonijiet matul lielfejn sena ta’ l-istorja tal-Poplu l-ġdid ta’ Alla, il-Maġisteru tal-Knisja fisser dejjem aħjar i-tagħlim dwar l-Ewkaristija u qagħad attent saħansitra għar-reqqa fit-terminoloġija li juża, biex iħares il-fidi appostolika dwar dan il-Misteru kbir. Din li-fidi ma tbiddlet qatt u ma għandha titbiddel qatt; dan hu essenżjali għall-Knisja. 

Fl-aħħarnett il-Knisja hija appostolika għax “l-Appostli għadhom u jibqgħu sa ma Kristu jerġa’ jiġi jgħallmuha, iqaddsuha u jmexxuha permezz tas-suċċessuri taħhom fil-ħidma pastorali, jiġifieri permezz tal-kulleġġ ta’ l-isqfijiet ‘megħjunin mill-presbireri tagħhom f’ għaqda mas-Suċċessur ta’ Pietru, ir-Ragħaj il-Kbir tal-Knisja’.”
 Is-suċċessjoni appostolika fil-missjoni pastorali ma tista’ qatt ma tkinx marbuta mas-sagrament ta’ l-Ordni Sagri, jiġifieri l-kontinwazzjoni li sa mill-bidu qatt ma nqatgħet ta’ l-Ordinazzjonijiet episkopali validi. 
 Din is-suċċessjoni hi assolutament essenzjali biex il-Knisja teżisti fis-sens proprju u sħiħ tal-kelma.

L-Ewkaristija wkoll tfisser dan is-sens ta’appostoliċità. Kif jgħallem it-Tieni Konċilju Vatikan, “għad li l-fidili, bis-saħħa tas-saċerdozju rjali tagħhom, huma wkoll joffru sagrifiċċju ewkaristiku”,
 imma hu s-asċerdot ordnat li “fil-persuna ta’ Kristu jagħmel is-sgrifiċċju ewkaristiku u joffriħ lil Alla f’ isem il-poplu kollu”.
 Għalhekk il-Missal Ruman jorna li s-saċerdot waħdu jgħid it-Talba Ewkaristika, waqt li l-poplu jissieħeb miegħu bil-fidi u fis-skiet. 

It-Tieni Konċilju Vatikan jgħid aktar minn darba li “s-saċerdot ministerjali jagħmel is-Sagrifiċċju fil-persiuna ta’ Kristu”.
 Dan kienu ġa qaluh il-Papiet fit-tagħlim tagħhom.
 Kif ġa għedt f’ okkazzjioni oħra, “il-kelmiet ‘fil-persuna ta’ Kristu’ jfissru aktar milli ‘f’isem Kristu’ jew ‘minflok Kristu’. L-offerta tas-sagrifiċċju ssir fil-reruna ta’ l-istess !assis il-Kbir li jibqa’ għal dejjem, li hu l-Awtur u s-Suġġett prinċipali tas-sagrifiċċju tiegħu stess li fih ħadd ma jista’ jieħu postu tassew.” 
 Skond il-pjan tas-salvazzjoni mfassal minn Kristu, il-ministeru tas-saċerdoti li rċevew is-sagrament ta’ l-Ordni Sagri juri b’ mod ċar li l-Ewkaristija li jiċċelebraw hi don radikalment aqwa mis-setgħa mogħtija lill-komunità,u għalhekk xejn u ħadd na jista’ jieħu postu biex il-konsagrazzjoni ewkaristika ssir b’rabta valida mas-Sagrifiċċju tas-Salib u ma’ l-Aħħar Ikla.

Il-komunità li tinġabar biex tiċċelebra l-Ewkaristija, biex tkun tabilħaqq ġemgħa ewkaristika jinħtieġ assolutament li tinġabar taħt il-presidenza ta’ saċerdot ordnat. Min-naħa l-oħra l-komunità Ma tistax hija stess tgħti lilha nfisha ministru ordnat. Dan il-ministru hwa don li jingħatalha permezz tas-suċċessjoni episkopali li bdiet mill-Appostli. Bis-sagrament ta’ L-Ordni Sagri l-Isqof jordna presbiteru ġdid u jagħtih is-setgħa li jikkonsagra l-Ewkaristija. Għalhekk, skond i-tagħlim ċar tar-Raba’ Konċilju Lateran,”il-Misteru ewkaristiku ma jista’  jiġi ċċelebrat f’ebda komunità ħlief minn saċerdot ordnat”.

Fil-ħidma ekumenika ilu aktar minn għaxar snin isir taħdit importanti ħafna fuq id-duttrina kattolika dwar ir-relazzjoni tal-ministeru saċerdotali ma’ l-Ewkaristija, kif ukoll fuq id-duttrina dwar is-Sagrifiċċju ewkaristiku. Għandna niżżu ħajr lit-Trinità Qaddisa tad-djalogi u l-progress kbir li saru f’dawn il-laqgħat ekumeniċi, ħaġa li timliena bit-tama li ‘l quddiem għad jintlaħaq ftehim sħiħ fil-fidi. Imma għadha wkoll importanti ħafna t-twissija tal-Konċilju dwar il-Komunitajiet ekkleżjali li bdew jinħolqu fl-Oċċident fis-seklu sittax u nfirdu mill-Knisja kaattolika’ “il-Komunitajiet ekkleżjali mifrudin minna,għad li mhumiex magħqudin magħna b’dik l-għaqda sħiħa li tiġi mill-magħmudija, għad li, fil-fehma tagħna, ma baqgħux iżommu r-realta ġenwina u sħħiħa tal-Misteru ewkaristiku, l-iżjed għar-raġuni li ma għandhomx is-sagrament ta’ l-Ordni Sagri, madankollu, meta jiċċelebraw l-Ikla Mqaddsa u fiha jġeddu t-tifkira tal-mewt tal-Mulej u tal-qawmien tiegħu mill-imwiet, huma jistqarru li b’din l-Ikla jitfisser l-għajxien ma’ Kristu u jistennewh jerġa’ jiġi fil-glorja.” 
 

 
Għalhekk il-fidili kattoliċi, waqt li jirrispettaw il-konvinzjonijiet reliġjużii ta’ dawn l-aħwa tagħhom mifrudin minnhiom, għandhom joqogħdu attenti biex ma jiħdux sehem fit-tqarbin iċċelebrat skond ir-riti tagħhom, biex ma jaċċettaw ebda ambigwità dwar in-natura ta’ l-Ewkaristija u biex ma jonqsux mid-dmir li jagħtu xkhieda ċara tal-verità, għax inkella nsibuha bi tqila biex nimxu ‘l quddiem fit-triq li twassalna f’għaqda sħiħa u nkunu nidhru li aħna tassew magħqudiin. Hekk ukill ħadd ma għandu jaħseb li minflok il-Quddiesa ta’ jum il-Ħadd jistgħu jsiru ċelebrazzjonijiet ekumeniċi tal-Liturġija tal-Kelma jew lagħat ta’ talb ma’ l-insara ta’ dawn il-Komunitajiet ekkleżjali jew jissieħbu magħhom fir-riti liturġiċi tagħhom. Iċ-ċelebrazzjoijiet u l-laqgħat tagħhom huma ta’ min ifaħħarhom u jistgħu jkunu okkażjoni li fiha l-bnedmin jithejjew għall-għaqda sħiħa ewkaristika mixtieqa, iżda ma jistgħux jiedu postha. 


Il-fatt li l-Isqfijiet u l-presbiteri biss għandhom is-setgħa li jikkonsagraw l-Ewkaristija ma jnaqqas xejn minn dak li hu  tal-bqija tal-Poplu ta’ Alla għax fix-xirka tagħna Ikoll fil-ġisem wieħed ta’ Kristu, li hu l-Knisja , din is-setgħa hija don li jingħata għall-ġid ta’ kulħadd.

Jekk l-Ewkaristija hi ċ-ċentru u l-quċċata tal-ħajja tal-Knisja, hija wkoll iċ-ċentru u l-quċċata tal-ministeru saċerdotali,. Għalhekk, b’radd ta’radd ta’ hajr lil Sidna Ġesù Kristu, intenni ngħid li l-Ewkaristija “hi r-raġuni ċentrali u pinċipali li minħabba fiha jeżisti s-Sagrament tas-saċerdozju, li twaqqaf meta twaqqfet l-Ewkaristija u flimkien magħha”.
 

L-attivitajiet pastorali tal-presbiteru hma ħafna. Jekk inħarsu lejn il-Kondizzjonijiet soċjali u kulturakli tad-dinja tal-lum, malajr nifhmu li l-presbiteri qegħdin isibu ruħhom fi-periklu li l-ħafna attiviitajiet diversi tagħhom ixerrdulhom moħhom. It-Tieni Konċilju Vatikan fisser li l-imħabba pastorali hija l-ħolqa li għandha torbot flimkien il-ħajja u l-attività tagħhom . U żied jgħid li din l-inħabba “tinkiseb l-iżjed permezz tas-Sagrifiċċju ewkaristiku, li għalhekk hu l-qalba u l-għerq tal-ħajja kollha tal-presbiteru”.
 Nistgħu nifhmu kemm hi ħaġa importanti għall-ħajja spiritwali tas-saċerdot u ta’ ġid għall-Knisja u d-dinja li huwa li hi dejjen azzjoni ta’ Kristu u tal-Knisja amżnki jekk iqaddes waħdu mingħajr is-sehem tal-fidili. 
 B’ hekk is-saċerdot jegħleb dak kollu li jista ixerridlu moħħu matul il-ġurnata, għad fis-Sagrifiċċu ewkaistiku, li hu tassew iċ-ċentru ta’ ħajtu u tal-ministeru tiegħu, isib il-qawwa spiritwali meħtieġa bjaqdi sewwa l-ħafna dmirijiet pastorali tiegħu. U hekk kull ġurnata ta’ ħajtu ssir tabilħaqq ġurnata ewkaristika.

Ladarba l-Ewkaristija għandha post pronċipali anku fil-ħidma pastorali għall-vokazzjonijiet saċerdotali. Dan hu veru l-ewwlnett għax l-Ewkaristija hi l-aqwa waqt li fih il-talb għall-vokazzjonijiet isir b’rabta sħiħa mat-talb ta’Kristu, il-Qassis il-Kbir li jibqa’ għal dejjem. Fl-istess waqt il-ħerqa ta’ l-istess saċerdoti fil-minsteru ewkaristiku tagħhom,u l-istedina mħeġġa li jagħmlu lill-fidili biex jieħdu sehem konxju, attiv u ta’ ġid fl-Ewkaristija, hma eżempju qawwi u sejħa liż-żgħażagħ biex iwieġbu minn qalbhom għas-sejħa ta’ Alla. Bosta drabi Alla jinqeda bl-eżempju ta’ l-inħabba mħeġġa pastorali t’ saċerdot biex jiżra’ fil-qalb ta’ żagħżugħ iż-żerriegħa tal-vokazzjoni saċerdotali u jagħmel li din iż-żerriegħa tinbet u tagħti l-frott.

Dan kollu jurina kemm hi ħaġa ta’ swied il-qalb u xejn regolari l-qagħda ta’ komunità nisranija li, għalkenn tista’ tissejja’ parroċċa minħabba n-numru u l-varjetà tal-fidili, iżda ma jkollhiex saċerdot li jmexxiha. Għax il-parroċċa hija komunità ta’ nies mgħammdin li juru u jwettqu l-identità nisranija tagħhom l-iżjed permezz tċ-ċelebrazzjoni ta’ l-Ewkaristija. Imma dan jitlob il-preżenza ta’ presbiteru, għax hu biss jista’ joffri s-Sagrifiċċju ewkaristiku fil-persuna ta’ Kristu. Jekk il-komunità ma jkollhiex saċerdot, il-fidili jagħmlu sewwa jekk bħala rimedju għaldan in-nuqqas ikomplu jagħmlu b’ ximod iċ-ċelebrazzjoni ta’ jum il-Ħadd; ir-reliġjużi u l-lajċi li jmexxu ‘l ħuthon fit-talb ikunu jġibu ruħhom b’ mod sabiħ ħafna skond is-saċerdozju komuni li l-fidili kollha jirċievu mal-grazzja tal-Magħmudija. Immadan ir-rimedju għandu jintuża biss fiż-żmienli l-komunità tkun għadha bla saċerdot. 


Imma dawn iċ-ċelebrazzjoni jiet mhumiex sewwasew sagramentali’ għalhekk il-komunità kollha għandha tħosss ruħha mġiegħla titlob iżjed bil-ħerqa biex il-Mulej jibgħatħaddiema għall-ħsad tiegħu (ara Mt 9:38). Il-komunità f’ sitwazzjoni bħal din imissha tinqeda b’rimedju li jdgħajfu l-kwalitajiet, u ma ċċedix għat-tentazzjoni li tinqeda b’ rimedji li jdgħajfu l-kwalitajiet morali u formattivi meħtieġa tal-kandidati għas-saċerdozju.

Meta minħabba n-nuqqas talsaċerdoti ordinati l-fidili l-oħra jssejħu biex jieħdu shem fil-ħidma pastorali ta’ parroċċa, għamdhom iżommu quddiem għajnejhom it-tagħlim tat-Tieni Konċilju Vatikan. 
 Għalhekk il-fidili għandho ifittxu li jkunu tassew “imġewħinĦ għall-Ewkaristija, ħalli ma jitilfu ebda okkażjoni li jista’ jkollhom biex jiċċelebraw il-Quddiesa imma jinqdew biha kull darba li jmur iżurhom saċerdot li skond il-liġi tal-Knisja ma għandu ebda impediment li ma jħallihx iqaddes.
KAPITLU IV

L-EWKARISTIJA U L-KOMUNJONI EKKLEŻJALI

34
Fl-1985 fil-Laqgħa Straordinarja tas-Sinodu ta’ l-Isqfijiet intqal li “l-ekklesjoloġija tal-komunjoni” kienet l-idea prinċipali u fundamentali tat-Tieni Konċilju Vatikan. 
 Il-Knisja, fil-pellegrinaġġ tagħha f’din l-art, hija msejħa biex iżżomm u ssaħħaħ dejjem iżjed kemm il-komunjoni ma’ Alla Trinità kif ukoll il-komunjoni bejn il-fidili. Biex dan jirnexxilha, kollu tgħix u tikber” 
 u fiha turi lilha nfisha bħala Knisja. Mhux ta’ b’xejn li l-kelma ‘komunjoni’ saret waħda mill-aqwa kelmiet li bihom jissejjaħ dan is-Sagrament l-iżjed qaddis.

Għalhekk fost is-Sagramenti kollha l-Ewkaristija hi s-Sagrament li l-iżjed jgħaqqadna ma’ Alla l-Missier b’għaqda perfetta billi nsiru ħaġa waħda ma’ Ibnu l-waħdieni bil-qawwa ta’ l-Ispirtu s-Santu. Fit-tradizzjoni biżantina wieħed mill-kittieba l-kbar fisser din il-verità b’reqqa kbira ta’ fidi: huwa qal li fl-Ewkaristija, aktar milli fis-sagramenti l-oħra, il-misteru (tal-komunjoni) hu hekk perfett li jtellagħna fil-quċċata ta’ kull ġid: dan hu l-iskop aħħari tax-xewqat kollha tal-bniedem, għax fih nirċievu ‘l Alla u Alla jingħaqad magħna b’ komunjoni perfetta”.
 Għalhekk jagħmel l-aħjar ħaġa n-nisrani jekk iħeġġeġ dejjem ix-xewqa tiegħu għas-Sagrament ewkaristiku. B’hekk ġiet fil-Knisja d-drawwa sabiħa u antika tal-“komunjoni (jew tqarbina) spiritwali”, irrikmandata ħafna mill-kittieba qaddisin li tawna tagħlim fuq l-ħajja spiritwali. Santa Tereża ta’ Ġesù kitbet: “Meta ma tkunux tistgħu titqarbnu jew tismgħu l-Quddies, tistgħu tagħmlu t-tqarbina spiritwali, li tagħmlilkom ġid kbir u tfawwarkom bl-imħabba ta’ Alla.” 

Imma ċ-ċelebrazzjoni ta’ l-Ewkaristija mhix l-ewwel pass lejn il-komunjoni; il-komunjoni tkun ġa teżesti, u ċ-ċelebrazzjoni ewkaristika twettaqha u tagħmilha perfetta. Is-Sagrament ifisser il-qawwa ta’ din l-għaqda kemm b’mod li ma jidhirx, billi bil-ħidma ta’ l-Ispirtu s-Santu jgħaqqadna mal-Missier u bennietna fi Kristu, kif ukoll b’ mod li jidher, billi jgħaqqadna u jorbotna flimkien fit-tagħlim ta’ l-Appostli, fis-Sagramenti u fl-ordni ġerarkiku. Ir-rabta sħiħa li hemm fil-komunjoni ekkleżjali bejn dak li jiher u dak li ma jidhirx tagħmel il-Knisja bħala s-sagrament tas-salvazzjoni.
 Hekk biss jista’ jkun hemm ċelebrazzjoni ewkaristika leġittima, hekk biss nistgħu tassew nieħdu sehen fiha. Minn dan jiġi li l-Ewkaristija minnha nfisha teħtieġ bilfors li tkun iċċelebrata f’komunjoni u fir-rabtiet kollha li ġġib magħha.

Il-komunjoni li ssir b’mod li ma jidhirx għandha minnha nfisha l-qawwa biex tikber dejjem; imma hija tistenna li ġa jkun hemm fina kemm il-ħajja tal-grazzja li biha “nissieħbu fin-natura ta’ Alla” (2 Pt 1:4), kif ukoll il-virtujiet tal-fidi, tat-tama u ta’ l-mħabba, u li “nibqgħu fi ħdan il-Knisja u f’qalbha”,
 jiġifieri, biex ninqeda bi kliem San Pawl, jinħtieġ “il-fidi li taħdem permezz ta’ l-imħabba” (Gal 5:6).

In-nisrani li jrid jieħu sehem sħiħ fl-Ewkaristija bit-tqarbin imqaddes għandu l-obbligu morali li jżomm sħaħ ir-rabtiet li ma jidħrux. Dan l-obbligu jsemmih l-Appostlu San Pawl meta jgħid: “Ħa jgħarbel il-bniedem lilu nifsu, imbagħad jiekol il-ħobż u jixrob il-kalċi” (1 Kor 11:28). San Ġwann grisostmu bil-kelma qawwija tiegħu jwissi l-fidili u jgħidilhom: “Jien ukoll nerfa’ leħni b’ ħerqa kbira u minn qiegħ qalbi nitlobkom biex ma nersqux lejn din il-Mejda mqaddsa b’kuxjenza maħmuġa u mħawda. Min jersaq lejha b’dan il-mod ma jistax jgħid li qiegħed jingħaqad ma’ Kristu anki jekk jirċievi l-ġisem tiegħu għal elf darba, imma jkun jersaq lejn il-kundanna, u l-kastig u l-pwieni tiegħu jkunu akbar”.
 

Ma’ dan jaqbel ukoll il-Katekiżmu tal-Knisja Kattolika li jgħid; “Min ikun jaf li hu ħati ta’ dnub gravi, l-ewwel għandu jirċievi s-sagrament tar-Rikaonċiljazzjoni qabel jersaq jitqarben”.
 Għalhekk nixtieq insostni li għadha u tibqa’ dejjem qawwija fil-Knisja r-regola li biha l-Konċilju ta’ Trento tenna t-twissija iebsa ta’ L-Appostlu San Pawl u ordna li, biex wieħed ikun jistħoqqlu jitqarben, “jeħtieglu li l-ewwel iqerr jekk il-kuxjenza tiegħu takkużah bi dnub mejjet”.

L-Ewkaristija u l-Qrar huma żewġ sagramenti li għandhom rabta sħiħa bejniethom. Għax jekk l-Ewkaristija tagħmel preżenti s-Sagrifiċċju tas-Salib li bih infdejna u ġġeddu dejjem b’mod sagramentali, minn dan jiġi l-obbligu li dejjem nikkonvertu, jiġifieri li kull nisrani jwieġeb għas-sejħa li San Pawl għamel lill-insara ta’ Korintu:” Nitlobkom f’ġieħ Kristu, ħallu lil Alla jħabibkom miegħu” (2 Kor 5:20). In-nisrani, jekk iħoss il kuxjena tiegħu takkużah bi dnub gravi, hu obbligatjgħaddi mit-triq tal-penitenza permezz tas-sagrament tal-Qrar jekk irid jasal biex jieħu sehem sħiħ fis-Sagrifiċċju ewkaristiku bit-tqarbin.

Naturalment huwa n-nisrani stess li wara eżami tal-kuxjenza jista’ jiġġudika lilu nnifsu u jgħid jekk ikun jinsab fl-istat tal-grazzja jew le. Imma fil-każ ta’ min il-ħin kollu jġib ruħu b’mod ċar u gravi kontra l-liġi morali, il-Knisja, bi ħsieb pastorali li jinżamm l-ordni fil-komunità u b’rispett lejn l-istess Sagrament, ma tistax ma tħossx ruħha obbligata li tindaħal. Dwar dan in-nuqqas ċar ta’ dispożozzjoni morali l-Kodiċi tad-Dritt Kanoniku jordna li ma jiġux aċċettati għat-tqarbin dawk li jwebbsu rashom u jibqgħu fi stat ċar ta’ dnub mejjet.

Kif ġa għedt, il-komunjoni ekkleżjali hi ħaġa li tidher minn barra wkoll, u tidher permezz ta’ dawk ir-rabtiet imsemmija mill-istess Konċilju li jgħid: “Jieħdu sehem sħiħ fix-xirka tal-Knisja dawk li għandhom l-Ispirtu ta’ Kristu, jaċċettaw għal kollox il-mod li bih il-Knisja hi organizzata u l-mezzi kollha li twaqqfu fiha għas- salvazzjoni, u jixxierku magħha fl-għaqda viżibbli tagħha ma’ Kristu li jmexxiha permess tal-Papa u l-Isqfijiet, jiġifieri jkunu marbutin rabta waħda magħha fl-istqarrija tal-fidi, fis-Sagramenti, fit-tmexxija ekkleżjastika u fit-tqarbin.”
 


L-Ewkaristija, billi hi l-aqwa azzjoni li turi l-għaqda sagramentali, għandha tkun iċċelebrata f’ambjent li fih anki r-rabtiet viżibbli tal-għaqda jibgħu sħaħ. B’mod speċjali, billi hi “bħall-quċċata tal-ħajja spiritwali u lejha jħarsu s-sagramenti kollha”,
 Jeħtieġ li jkun hemm tassew ir-rabtiet tal-għaqda fis-Sagramenti, l-iżjed fil-Magħmudija u fl-Ordni saċerdotali. It-tqarbin ma għandux jingħata lil min mhuwiex imgħammed jew lil min ma jridx jammetti l-verità kollha tal-fidi fil-Misteru ewkaristiku. Kristu hu l-verità u jexhed għall-verità (ara Ġw 14:6; 18:37); is-Sagrament ta’ ġismu u demmu ma jridx wiri ta’ ħaġa b’oħra.

Barra minn dan, minħabba l-istess karattru tal-komunjoni ekkleżjali u tar-relazzjoni tagħha mas-sagrament ta’ l-Ewkaristija,tajjeb li wieħed jiftakar li “s-Sagrifiċċju ewkaristiku, anki jekk ikun iċċelebrat dejjem f’komunità partikulari, qatt ma hu ċelebrazzjoni li ssir minn dik il-komunità weħida, għax meta hija tirċievi l-preżenza ewkaristika tal-Mulej tkun qiegħda tirċievi d-don kollu tas-salvazzjoni, u għalhekk, għalkemm tidher dejjem li hi komunità partikulari, turi li fiha nfisha hi x-xbieha u l-preżenza reali tal-Knisja, waħda, qaddisa, kattolika u appostolika”.
 Minn dan jiġi li l-komunità tabilħaqq ewkaristika ma tistax tinġabar weħida fiha nfisha bħallikieku kienet biżżejjed għaliha nfisha, imma għandha żżomm ruħha f’għaqda sabiħa ma’ kull komunità kattolika oħra.

Il-komunjoni ekkleżjali tal-ġemgħa ewkaristika hija għaqda ma’ l-Isqof tagħha u mal-Papa. L-Isqof huwa l-għajn viżibbli u l-pedament tal-għaqda fil-Knisja lokali tiegħu. 
 Għalhekk tkun ħaġa tassew barra minn lokha jekk l-Ewkaristija, li minnha nfisha hi l-aqwa Sagrament tal-għaqda, tkun iċċelebrata mingħajr xirka vera ma’ L-Isqof. Sant’Injazju ta’ Antjokja jgħid: “Għandha titqies bħala ċelebrazzjoni ewkaristika valida dik li ssir taħt il-presidenza ta’ I-Isqof jew ta’ dak li jkollu s-setgħa mill-Isqof”.
 Bl-istess mod, billi “l-Papa, bħala suċċessur ta’ l-Isqfijiet u tal-kotra tal- fidili”,
 jinħtieġ li ċ-ċelebrazzjoni tas-Sagrifiċċju ewkaristiku ssir f’għaqda sħiħa miegħu. Minn hawn ġejja l-verità kbira mfissra b’ħafna modi fil-Liturġija : “Kull ċelebrazzjoni ewkaristika ssir f’għaqda mhux biss ma’ l-Isqof lokali, iżda wkoll mal-Papa, ma’ l-Isqfijiet kollha, mal-kleru kollu u mal-poplu kollu. Kull ċelebrazzjoni ewkaristika valida turi x-xirka universali ma’ Pietru u mal-Knisja kollha jew titlobha oġġettivament, bħal fil-każ tal-Knejjes insara mifrudin minn Ruma”.

L-Ewkaristija tagħmel l-għaqda u ssaħħaħ l-għaqda. San Pawl kiteb lill-insara ta’ Korintu u fissrilhon li l-firdiet li kien hemm bejniethom fil-laqgħat ewkaristiċi ma kienu jaqblu xejn ma’ dak li kienu jiċċelebraw, jiġifieri ma’ Ikla tal-Mulej. Għalhekk l-Appostlu wissiehom biex iżommu quddiem għajnejhom il-tifsira vera ta’ l-Ewkaristija u juru li huma tassew magħqudin bejniethonm bħal aħwa (ara 1 Kor 11:17-34). Santu Wistin reġa’ semma’ l-ħtieġa ta’ din l-għaqda u, waqt li tenna l-kliem ta’ l-Appostlu: “Intom il-ġisem ta’ Kristu, u kull wieħed minnkom membru tiegħu” (1 Kor 12:27), qal: “Mela jekk intom il-ġisem ta’ Kristu u membri tiegħu, il-misteru tagħkom jinsab fil-mejda tal-Mulej; intom tirċievu l-misteru tagħkom.” 
 Imbagħad żied jgħid: “Fil-mejda tiegħu l-Mulej Ġesù kkonsagra l-misteru tal-paċi u tal-għaqda tagħna. Min jirċievi l-misteru tal-għaqda bla ma jżomm ir-rabta tal-paċi, il-misteru ma jirċevihx għall-ġid tiegħu imma bħala akkuża kontra tiegħu nnifsu.”

Din il-qawwa proprja ta’ l-Ewkaristija biex iġġib l-għaqda hija waħda mir-raġunijiet ta’ l-importanza tal-Quddiesa tal-Ħadd. Fl-Ittra appostolika tiegħi Dies Domini fuq it-tqaddis tal-Ħadd
 jien tkellimt ħafna fuq il-Quddisa tal-Ħadd u fuq ħwejjeġ oħra li jagħmluha tant importanti għall-ħajja tal-Knisja u ta’ kull wieħed u waħda mill-fidili. Fost ħwejjeġ oħra fakkart li l-fidili huma obbligati jieħdu sehem f’din il-Quddiesa sakemm ma jkollhomx impediment gravi, u għalhekk ir-Rgħajja ta’ l-erwieħ min-naħa tagħhom għandhom l-obbligu li jsibu mod tassew effikaċi biex il-fidili jkunu jistgħu jieħdu sehem fiha.
 Aktar tard fl-Ittra appostolika tiegħi Novo Millennio Ineunte tkellimt fuq il-ħidma pastorali li l-Knisja għandha tidħol għaliha fil-bidu tat-tielet millennju, u semmejt l-importanza partikulari tal-Quddiesa tal-
Ħadd u l-qawwa kbira tagħha biex iġġib l-għaqda , Jiena għedt li din il-Quddiesa “hi l-aqwa okkażjoni li fiha titħabbar u sseħħ l-għaqda. Hu sewwasew minħabba s-sehem fl-Ewkaristija li Jum il-Mulej hu wkoll Jum il-Knisja li fih tista’ tabilħaqq tagħmel il-ħidma tagħha bħala sagrament tal-għaqda”.

Kull wieħed u waħda mill-fidili għandhom l-obbligu li jieħdu ħsieb l-għaqda ekkleżjali u jmexxuha ‘l quddiem, u dan jistgħu jagħmluh l-iżjed fl-Ewkaristija, li hi s-sagrament tal-għaqda tal-Knisja. Biex inkun aktar eżatt, ngħid li dan huwa obbligu li jagħfas aktar ir-Rgħajja tal-Knisja skond il-grad u dmir ta’ kull wieħed minnhom. Għalhekk il-Knisja xandret regolamenti bil-ħsieb li jgħinu lill-fidili biex sikwit u għall-ġid tagħhom jieħdu sehem fil-Mejda ewkaristika, kif ukoll biex tiddetermina l-kondizzjonijiet li fihom wieħed ma jistax jitħalla jersaq għat-tqarbin. Min iħabrek biex dawn ir-regolamenti jiġu osservati bil-fedeltà juri mħabbtu lejn l-Ewkaristija u l-Knisja. 

Aħna u nikkontemplaw l-Ewkaristija bħala s-sagrament tal-għaqda ekkleżjali tiġina quddiem għajnejna raġuni oħra tant importanti li ma għandniex ninsewha. Qiegħed ngħid għall-post li L-Ewkaristija għandha fil-ħidma ekumenika, Ilkoll kemm aħna jmissna niżżu ħajr lit-Trinità Qaddisa talli f’ dawn l-aħħar snin ħafna fidili fid-dinja kollha wrew ix-xewqa mħeġġa tagħhom li jkun hemm għaqda bejn l-insara kollha. It-Tieni Konċilju Vatikan fil-bidu tad-Digriet tiegħu dwar l-Ekumeniżmu jħares lejn din ix-xewqa bħala don kbir ta’ Alla. 
 Kien Alla li bil-grazzja tiegħu fetħilna t-triq ekumenika biex aħna, l-ulied tal-Knisja kattolika, nibdew djalogu ekumeniku ma’ ħutna tal-Knejjes u l-komunitajiet ekkleżjali l-oħra.

It-tħabrik tagħna nilħqu dan l-iskop tal-għaqda jġagħalna ndawru għajnejna lejn l-Ewkaristija, li hi l-aqwa Sagrament tal-għaqda tal-Poplu ta’ Alla. 
 Fiċ-ċelebrazzjoni tas-Sagrifiċċju ewkaristiku l-Knisja titlob ‘l Alla l-Missier ħanin biex jagħti l-milja ta’ l-Ispirtu s-Santu lil uliedha ħalli jsiru ġisem wieħed u ruħ waħda fi Kristu. 
 Il-Knisja temmen fil-qawwa ta’ din it-talba li hi tagħmel lill-Missier, l-għajn tad-dawl, li jagħtina kull ħaġa tajba u kull don perfett (ara Ġak 1:17), u għax hija talba li hi tagħmilha flimkien ma’ Kristu, ir-Ras u l-Għarus tagħha, li t-talba tal-għarusa tiegħu jagħmilha tiegħu meta jgħaqqadha miegħu fis-Sagrifiċċju tal-fidwa tagħna. 

Fl-Ewkaristija sseħħ l-għaqda tal-Knisja bis-saħħa tas-sagrifiċċju tal-Mulej u tat-tqarbin imqaddes.Hu sewwasew għalhekk li assolutament hemm bżonn li jkun hemm għaqda sħiħa li torbotna flimkien fl-istqarrija tal-fidi, fis-Sagramenti u fit-tmexxija tal-Knisja, u ma jistax ikun li niċċelebraw flimkien l-istess liturġija ewkaristika qabel ma jerġa’ jkun hemm bejnietna dawn ir-rabtiet kollha. Konċelebrazzjoni bħal din ma tkunx mezz validu, anzi tista’ wkoll tkun tfixkil biex tintlaħaq għaqda sħiħa, għax ma tħalliniex inqisu sewwa kemm għad fadal mit-triq li twassalna fl-iskop tagħna, u twaqqagħna f’’ambigwità dwar din jew dik il-verità tal-fidi jew iġġagħalna nagħlqu għajnejna għaliha. Ebda triq ma tista’ twassalna f’ għaqda sħiħa ħlief it-triq tal-verità. F’din il-kwistjoni l-projbizzjoni li l-Knisja tagħmel fil-liġijiet tagħha ma tħallix lok għall-inċertezzi, 
 skond ir-regola morali mxandra mit-Tieni Konċilju Vatikan.


Imma rrid intenni dak li għedt fl-enċiklika tiegħi Ut unum Sint; wara li fissirt li ma nistgħux nissieħbu flimkien fl-Ewkaristija, żidt ngħid: “Madankollu nixtiequ ħafna niċċelebraw flimkien l-Ewkaristija tal-Mulej, li hi waħda, u din l-istess xewqa hi ġa tifħir u talba li qegħdin nagħmlu flimkien lil Alla. Qegħdin induru flimkien lejn il-Missier u ningħaqdu dejjem iżjed qalb waħda fit-talb tagħna.”

Għedna li l-konċelebrazzjoni ma tista’ ssir qatt qabel ma jkun kemm għaqda sħiħa. Imma dan ma ngħiduhx għat-tqarbin, għax dan f’ċirkustanzi partikulari jista’ jingħata lil membri individwali ta’ Knisja jew komunità ekkleżjali li ma għandhiex għaqda sħiħa mal-Knisja kattolika. F’dan il-każ inkunu nżommu quddiem għajnejna l-bżonn spiritwali kbir ta’ kull individwu nisrani għas-salvazzjoni eterna tiegħu; dan mhuwiex każ ta’ interkomunjoni li ma tistax issir sakemm bejnietna jkun hemm bid-dieher komunjoni ekkleżjali sħiħa.

F’ dan is-sens it-Tieni Konċilju Vatikan ħa passi u ta direttivi dwar x’għandu jsir fi-każ li xi wħud, li b’fehma tajba huma membri ta’ Knisja orjentali mifruda mill-Knisja kattolika, ikunu disposti sewwa għat-tqarbin u jitolbu minn rajhom lil xi ministru kattoliku biex iqarbinhom.
 Dawn id-direttivi ġew aċċettati mill-Knisja kattolika u l-Knejjes orjentali, li daħħluhom fil-Kodiċi rispettiv tagħhom u b’xi mod applikawhom ukoll għall-insara l-oħra mhux orjentali li mhumiex f’għaqda sħiħa mal-Knisja kattolika.

Fl-enċiklika tiegħi Ut unum Sint urejt kemm jiena stess napprezza dawn id-direttivi li permezz tagħhom wieħed jista’ bl-għaqal kollu jaħseb għas-salvazzjoni ta’ l-erwieħ: “Nieħu gost ngħid li, f’każijiet determinati u f’ċirkustanzi partikulari, il-ministri kattoliċi jistgħu jammimistraw is-sagramenti ta’ l-Ewkaristija, tal-Qrar u tal-Morda lil insara oħra li, għad li mhumiex f’għaqda sħiħa mal-Knisja kattolika, jixtiequ ħafna jirċevuhom, jitolbuhom minn rajhom, u juru l-istess fidi li l-Knisja kattolika tistqarr dwar dawn is-sagramenti. Min-naħa l-oħra f’ċirkustanzi ta’ dawk il-Knejjes li fihom dawn is-sagramenti mill-ministri ta’ dawk il-Knejjes li fihom dawn is-sagramenti huma validi”.


Jeħtieġ li kulħadd jimxi dejjem skond dawn il-kondizzjonijiet li ma hemm ebda dispensa minnhom, anki jekk ġew determinati għal xi każijiet partikulari, għax jekk wieħed jiċħad veritajiet tal-fidi dwar dawn is-sagramenti, fosthom l-verita’ li s-Saċerdozju ministerjali huwa meħtieġ biex is-sagramenti jkunu validi, wieħed b’hekk juri li ma jkunx dispost kif imiss biex jirċevihom kif titlob il-liġi. Hekk ukoll in-nisrani kattoliku ma jistax jirċievi t-tqarbin f’komunità li ma għandhiex is-sagrament ta’ l-Ordni sagri validu. 


L-osservanza fidila tar-regolamenti kollha li sar għal din il-materja
 hija prova u garanzija ta’ l-imħabba tagħna kemm lejn Ġesù Kristu fis-Sagrament imqaddes u lejn hutna l-insara li mhumiex kattoliċi, li għandna nagħtuhom xhieda tal-verità, kif ukoll lejn l-istess kawża tat-tħabrik tagħna għall-għaqda.

KAPITLU V

ID-DEKOR TAĊ-ĊELEBRAZZJONI EWKARISTIKA

Meta fl-Evanġelu naqraw ir-rakkont tat-twaqqif ta’ l-Ewkaristija jolqotna ħafna l-mod simpliċi u fl-istess ħin “dinjituż” li bih Ġesù fl-Aħħar Ikla waqqaf dan is-sagrament kbir. Hemm ġrajja li b’xi mod qisha l-introduzzjoni ta’ dan it-twaqqif. Qiegħed ngħid għad-dilka li saret lil Ġesù f’Betanja.Waħda mara, li skond San Ġwann kienet Marija oħt Lazzru, daħlet b’vażett ta’ l-alabastru biż-żejt ifuħ ta’nard pur, u ferrgħet iż-żejt fuq ras Ġesù. Din il-ħaġa ma għoġbihomx lid-dixxipli, l-iżjed lil Ġuda (ara Mt 26:8; Mk 14;4; Ġw 12:4), għax dehrilhom li dak il-“ħala” ma kienx imissu jsir meta l-foqra kienu tant fil-bżonn. Imma Ġesù xejn ma qabel magħhom. Hu ma naqqas xejn mill-obbligu tal-Karità lejn il-foqra li l-dixxipli għandhom dejjem jgħinuhom: “Il-foqra ssibuhom dejjem magħkom” (Mt 26:11; Mk 14:7; ara Ġw 12;8). Huwa ħares lejn il-ġrajja tal-mewt u d-difna tiegħu li kienu fil-qrib, u għoġbitu ħafna d-dilka li saritlu minn dik il-mara, għax biha qisha tat minn qabel lil ġismu l-ġieh li kien jistħoqqlu anki wara mewtu billi kien marbut b’rabta li ma tinħallax mal-misteru tal-persuna tiegħu. 

Ir-rakkont evanġenliku jkompli jgħid li Ġesù bagħat id-dixxipli tiegħu biex imorru jħejju sewwa l-“kamra kbira ta’ fuq” li kellu bżonn biex fiha jiċċelebra l-ikla tal-Għid (ara Mk 14:15; Lq 22:12); inbagħad ir-rakkont ikompli bit-twaqqif ta’ ;-Ewkaristija. Waqt li bi ftit kliem jurina r-riti li kienu jsiru mil-Lhud fl-ikla tal-Għid sal-kant tas-salmi (ara Mt 26:30; Mk 14:26), ir-rakkont, fil-qosor u b’mod solenni, jgħidilna l-kliem, meħudmin tradizzjonijiet differenti, li Ġesù qal fuq il-ħobż u l-inbid li hu għamilhom l-espressjoni konkreta ta’ ġismu mogħti għalina u ta’ demmu li xxerred għalina. Dawn l-irqaqat kollha jissemmew mill-Evanġelisti fid-dawl tad-drawwa tal-“qsim tal-ħobż” li ġiet aċċettata mil-Knisja tal-bidu. Imma ġa sa minn żmien Ġesù stess il-ġrajja ta’ Ħamis ix-Xirka turi ċar il-ħjiel ta’ “sensibilita” liturġika, imsawra skond it-tradizzjoni tat-Testment il-Qadim, u lesta biex tieħu sura ġdida fiċ-ċelebrazzjoni nisranija mfassla fuq id-dehra ġdida tal-Għid.

Bħal dik il-mara li dilket lil Ġesù f’Betanja, il-Knisja ma baqgħetx lura milli “xxerred l-aqwa mezzi tagħha biex tfisser l-għoġba u l-adorazzjoni tagħha quddiem id-don liema bħalu ta’ l-Ewkaristija. Bħalma  l-ewwel dixxipli ntbagħtu u ħejjew il-“kamra l-kbira ta’ fuq”, hekk ukoll il-Knisja, xejn inqas minnhom, matul is-seklu u fil-kulturi kollha, ħasset il-bżonn li tiċċelebra l-Ewkaristija bid-dinjità kollha li tixraq lil Misteru hekk kbir. Il-liturġija nisranija twieldet bis-saħħa tal-kliem u l-għemil ta’ Ġesù u tat xejra ġdida lir-rit li wirtet mir-reliġjon tal-Lhud. 

Il-Knisja għaddiet lill-ġenerazzjonijiet insara kollha s-sagrifiċċju li Ġesù offra darba għal dejjem fuq is-salib u sar l-ikel li għajjex il-fidili kollha. X’tista’ tagħmel aktar minn hekk il-Knisja biex turi li hija qiegħda tilqa’ d-don li l-Għarus divin jagħmel dejjem lil-Għarusa tiegħu billi jagħtiha lilu nnifsu? Għad li kull “ikla’ minnha nfisha toħloq ċerta familjarità, il-Knisja qatt ma ċediet għat-tentazzjoni li tbaxxi din il-“familjarità” tagħha mal-Għarus tagħha jew tinsa li hu wkoll is-Sid tagħha u li l-“ikla” tibqa’ dejjem ikla ta’ sagrifiċċju, issiġillata bid-demm li xerred fuq il-Kalvarju. Il-mejda ewkaristika hi dejjem mejda “qaddisa” li fis-sempliċità tas-sinjali tagħha taħbi l-abbiss tal-qdusija ta’ Alla. “Kemm hi qaddisa l-mejda li fiha nieklu l-Ġisem ta’ Kristu u nixorbu Demmu!” Il-ħobż li naqsmu fuq l-altari tagħna f’dan il-pellgrinaġġ fuq din l-art hu dejjem “il-ħobż ta’ l-anġli” li ma nistgħux nieħdu sehem fih jekk ma nkunux umli bħaċ-ċenturjun li qal: “Mulej, ma jistħoqqlix li tidħol taħt is-saqaf tiegħi” (Mt 8:8; Lq 7:6).

 F’dan is-sens għoli ta’ misteru nistgħu malajr nifhmu r-raġuni li minħabba fiha l-fidi tal-Knisja fil-Misteru ewkaristiku matul is-sekli tfissret mhux biss permezz ta’ devozzjoni spiritwali interna, iżda wkoll permezz ta’ ħafna xhieda esterna li turi u tfaħħar il-kobor tal-ġrajja ċċelebrata. Dan qisu fetaħ it-triq biex bil-mod il-mod jitfassal regolament partikulari għal-liturġija ewkaristika skond il-ħtieġa tat tradizzjonijiet ekkleżjali leġittimi. Minn dan beda wkoll il-patrimonju għani artistiku: l-arkitettura, l-iskultura, il-pittura u l-miżika, fid-dawl tal-misteru nisrani, b’mod dirett jew indirett tnebbħu ħafna mill-Ewkaristija.


Dan ġara fost l-oħrajn fil-każ ta’ l-arkitettura. Għall-ewwel iċ-ċelebrazzjoni ta’ l-Ewkaristija kienet issir fid-“djar” privati tal-familja nsara. Imbagħad iż-żminijet tbiddlu u l-arkitettura setgħet turi l-ħila artistka tagħha, ibda mill-bini ta’ l-ewwel bażilki l-kbar u tal-katidrali famużi taż-Żminijiet tan-Nofs, sal-knejjes kbar u żgħar minn jum għall-ieħor bdew jibnew fl-artijiet li ħaddnu l-fidi nisranija. Il-forma ta’ l-altari u tat-tabernaklu fil-postijiet liturġiċi saret mhux biss skond il-ġenju artistiku, imma kienet ukoll imnebbħa mill-eżiġenzi ċerti ta’ artisti li wrew it-twemmin tagħhom fil-Misteru. L-istess nistgħu ngħidu għall-mużika sagra, anki jekk biss naħsbu fil-kant ispirat Gregorjan u fil-ħafna awturi kbar li mmużikaw it-testi liturġiċi tal-Quddiesa. U forsi ma għandniex quddiemna anki għadd bla qjies ta’ opri artistiċi l-ġmiel tagħhom, ibda mix-xogħol tabilħaqq maħdum b’sengħa li naraw fit-tagħmir u l-paramenti li jintużaw fil-Quddiesa?


Nistgħu ngħidu li l-Ewkaristija, bħalma bniet il-Knisja u l-ispiritwalità tagħha, hekk ukoll uriet l-influwenza qawwija tagħha fuq il-“kultura” tal-Knisja, l-iżjed fil-qasam ta’ l-arti.

l-insara Oċċidentali u Orjentali tistħajjilhom “ippikaw” bejniethom fil-ħerqa tagħhom biex jaduraw dan l-Misteru permezz tar-riti u estetika tagħhom. Min ma jroddx ħajr speċjali lill-Mulej għas-sehem li l-arti nisranija rċeviet mill-opri kbar artistiċi ta’ l-arkitettura u l-pittura tat- tradizzjoni Griega-Biżantina u tal-kultura tal-pajjiżi Slavi? Fl-orjent l-arti sagra żammet bla mittiefes is-sens qawwi u tal-għaġeb tal-misteru, u qanqlet lill-artisti biex fit-tħabrik tagħhom għal opri sbieħ mhux biss juru l-ħila artistika tagħhom iżda wkoll jagħtu veru servizz lill-fidi. U huma fetħu qalbhom għall-ispirazzjoni ta’ l-Ispirtu divin wisq iżjed milli wrew sempliċement l-ħila artistika tagħhom. 


Patrimonju universali ta’ l-insara huwa l-ġmiel ta’ l-arkitettura u l-mużajk ta’l-Orjent u l-Oċċident insara, opri li jimlewna bit-tama u qishom iħeġġuna biex nilħqu l-għaqda sħiħa mixtieqa fil-fidi u fiċ-ċelebrazzjoni. Bħalma naraw fil-pittura famiża tat-Trinità ta’ Rublev, din l-għaqda titlob u teħtieġ Knisja għal kollox “ewkaristika”, li fiha x-xirka tagħna fil-misteru ta’ Kristu bil-qsim tal-ħobż bejnietna qisha tegħreq fl-unità glorjuża tat-tliet Persuni Divini hekk li l-Knisja stess issir “ikona” tat-Trinità.

F’dan il-kwadru ta’ arti li fit-taqsimiet kollha tagħha tħares lejn it-tifsira ta’ L-Ewkaristija skond it-tagħlim tal-Knisja, jeħtieġ inżommu sewwa quddiem għajnejna d-direttivi dwar il-bini u t-tagħmir tal-postijiet imqaddsa. Kif l-istorja turina u jiena stess għedt fl-Ittra tiegħi lill-artisti,
 il-Knisja dejjem ħalliet il-wisa’ lill-artisti biex joħolqu ħwejjeġ ġodda. Imma jeħtieġ li l-arti sagra turi tassew li tista’ tfisser kif jixraq il-Misteru skond il-fidi sħiħa tal-Knisja u skond it-twissijiet pastorali mogħtija mill-Awtoritajiet kompetenti. Dan jgħodd kemm għall-arti figurattiva kif ukoll għall-mużika sagra.

Dak li ġara dwar l-arti sagra u d-dixxiplina liturġika fi-pajjiżi li ilhom ħafna nsara qiegħed jiġri issa wkoll fil-pajjiżi li m’ilhomx wisq li saru nsara. It-Tieni Konċilju Vatikan fisser sewwa ħafna l-ħtieġa u d-dmir li ssir “inkulturazzjoni” kif imiss. Fil-ħafna vjaġġi pastorali tiegħi fid-dinaja kollha stajt nara l-qawwa kbira li ċ-ċelebrazzjoni ewkaristika jista’ jkollha jekk fiha jkunu jidhru l-forom u t-tradizzjonijiet u s-sentimenti tal-kulturi diversi. L-Ewkaristija, billi tadatta ruħha għall-kondizzjonijiet ta’ kull żmien u ta’ kull post, toffri għajxien mhux biss lill-individwi iżda wkoll lil popli sħaħ u tagħti lill-kulturi xeħta nisranija. 

Iżda jeħtieġ li din il-ħidma importanti ħafna ta’ adattament issir billi nżommu dejjem quddiem għajnejna l-Misteru mqaddes li kull ġenerazzjoni hija msejħa biex tadatta ruħha għalih. Dan it-“teżor” hu kbir u għażiż wisq biex inħalluh jonqos jew forsi jaqa’ fil-periklu permezz ta’esperimenti jew drawwiet li jinbdew mingħajr ma l-Awtoritajiet ekkleżjastiċi kompetenti jistħarrġuhom bil-għaqal. L-importanza tal-Misteru ewkaristiku hi tant kbira li dan l-istħarriġ għandu jsir dejjem id f’id mas-Santa Sede. Kif ġa għedt f-Eżortazzjoni Appostolika post-sinodali Ecclesia in Asia, “din il-ħidma id f’id hi meħtieġa ħafna, għax il-Liturġija mqaddsa turi u tiċċelebra dik il-fidi waħda li kulħadd jistqarr u li hi l-wirt tal-Knisja kollha, u għalhekk ma jistax isir tibdil fiha mill-Knejjes lokali weħidhom bla ma jkollhom magħhom il-Knisja universali wkoll.”

Dan kollu jurina r-responsabbiltà kbira li fiċ-ċelebrazzjoni ewkaristika għandhom l-iżjed is-saċerdoti. Huma għandhom l-uffiċju li jippresiedu fil-Quddiesa fil-persuna ta’ Kristu u jagħtu xhieda u servizz lill-għaqda mhux biss tal-komunità li direttament tkun qiegħda tieħu sehem fiċ-ċelebrazzjoni, iżda wkoll tal-Knisja universali li hi dejjem preżenti f’kull ċelebrazzjoni ewkaristika. Iżda bi swied ta’ qalb ikolli ngħid li, l-iżjed wara t-tiġdid liturġiku ordnat mit-Tieni Konċilju Vatikan, daħlu xi abbużi għax xi wħud ma fehmux sewwa s-sens ta’ tiġdid u adattament li fehem il-Konċilju, u kienu ħtija tas-sofferenza li ħafna fidili batew. Ġara, l-iżjed f’ċerti postijiet, li xi wħud li ma jaħmlux il-“formaliżmu” dehrilhom li l-“forom” approvati mit-tradizzjoni twila liturġika tal-Knisja u mill-Maġisteru mhumiex obbligatorji, u daħħlu forom ġodda li mhumiex approvati anzi li bosta drabi huma għal kollox barra minn posthom.


Ghalhekk inħossni fid-dmir li nwissi kemm niflah biex fiċ-ċelebrazzjoni ewkaristika kulħadd iħares b’fedeltà kbira l-liġijiet liturġiċi. Dawn il-liġijiet huma tifsira soda tal-karattur tassew ekkleżjali ta’ l-Ewkaristija; din hi l-aqwa tifsira tagħhom. Il-liturġija qatt ma hi proprjetà privata, ta’ ħadd, la ta’ l-istess ċelebrant u lanqas tal-komunità li fiha ssir iċ-ċelebrazzjoni tal-Misterji. L-Appostlu San Pawl ċanfar bi kliem iebes lill-komunità ta Korintu għax bin-nuqqasijiet kbar tagħhom fiċ-ċelebrazzjoni ewkaristika ħolqu firdiet (xiżmi) u partiti (ereżiji) bejniethom (ara 1 Kor 11:17-34). Anki l-lum jeħtieġ nobdu u nirrispettaw il-liġijiet liturġiċi, għax huma l-mera u x-xhieda tal-Knisja waħda universali li hi preżenti f’kull ċelebrazzjoni ewkaristika. Kemm is-saċerdot, li fil-Quddiesa jħares b’fedeltà l-liġijiet liturġiċi, kif ukoll il-komunità, li tħarishom flimkien miegħu, b’mod sieket imma qawwi juru mħabbithom lejn il-Knisja. Bil-ħsieb li jikber iżjed ir-rispett lejn l-liġijiet liturġiċi, jiena tlabt lill-uffiċċji kompetenti tal-Kurja Rumana biex iħejju dokument b’regolamenti anki ġuridiċi fuq dan l-argument tant importanti. Ħadd ma jista’ jċekken l-importanza tal-Misteru afdat f’idejna; huwa kbir wisq biex xi ħadd jista’ jiċċelebrah kif jihirlu hu, għax b’hekk ma jkux jirrispetta l-karattru sagru u l-universalità tiegħu.
KAPITLU VI

FL-ISKOLA TA’ MARIJA, MARA “EWKARISTIKA”

 Jekk irridu li r-rabta sħiħa li hemm bejn il-Knisja u l-Ewkaristija nerġgħu narawha fl-għana kollu tagħha, ma nistgħux ma nħarsux lejn Marija, l-Omm u l-mudell tal-Knisja. Fl-Ittra appostolika tiegħi Rosarium Virginis Mariae, hi qisha l-Għalliema tagħna fil-kontemplazzjoni tal-wiċċ ta’ Kristu; fir-Rużarju żidt “il-misterji tad-dawl”, u fosthom daħħalt it-waqqif ta’ l-Ewkaristija.
 Infatti Marija tista’ tressaqna lejn dan is-Sagrament imqaddes għax għandha rabta sħiħa miegħu. 


Ma’ l-ewwel daqqa ta’ għajn naraw li l-Evanġelu ma jsemmi xejn fuq dan. Marija ma tissemmiex fir-rakkont tat-twaqqif ta’ l-Ewkaristija li sar mill-Mulej fl-Aħħar Ikla l-Ħamis filgħaxija. Imma nafu li hi kienet ma’ l-Appostli waqt li “lkoll qalb waħda kienu jitolbu flimkien” (Atti 1:14) fl-ewwel komunità li nġabret wara Tlugħ il-Mulej fis-sema huma u jistennew il-jum ta’ Għid il-Ħamsin. Żgur li f’dawk l-ewwel snin ta’ l-insara Marija ma naqsitx li tieħu sehem fiċ-ċelebrazzjonijiet ewkaristiċi mal-fidili “li kienu jżommu sħiħ ... fil-qsim tal-ħobż” (Atti 2:42). 

Iżda barra milli kienet tieħu sehem fil-mejda ewkaristika, ir-rabta ta’ Marija ma’ l-Ewkaristija nistgħu narawha wkoll jekk inħarsu lejn il-ħajja interna tagħha. Tul ħajjitha kollha Marija kienet mara “ewkaristika” Il-Knisja, hi u tħares lejn Marija bħala mudell tagħha, tħoss li hija msejħa biex issir tixbaħha wkoll fir-rabta tagħha mal-Misteru mqaddes.

Misteru tal-fidi! Jekk l-Ewkaristija hi misteru tal-fidi, tant ogħla mill-ħila ta’ moħħna li biex nemmnuh ikollna nistrieħu biss fuq l-Kelma ta Alla, ħadd ħlief Marija ma jista’ jgħinna u jmexxina f’dan it-twemmin.Jekk aħna meta nġeddu dak li Kristu għamel fl-Aħħar Ikla tiegħu nkunu nobdu l-Kmadament tiegħu: “Agħmlu dan b’tifkira tiegħi”, ma hemmx dubju li fl-istess ħin inkunu nobdu wkoll is-sejħa ta’ Marija: “Agħmlu kull ma jgħidilkom hu” (Ġw 2:5). Bl-istess ħerqa ta’ omm li wriet fit-tieġ ta’ Kana, Marija qisha tgħidilna: “Tibżgħu xejn, oqogħdu fuq il-kelma ta’ Ibni. Hu, li seta’ jibdel l-ilma fi nbid, jista’ wkoll jibdel il-ħobż f’ġismu u l-inbid f’demmu, u f’dan il-misteru jħalli lill-fidili t-tifkira hajja tal-Għid tiegħu, u b’hekk isir għalihom ‘il-ħobż tal-ħajja’.”

Marija b’xi mod uriet il-fidi ewkaristika tagħha sa minn qabel it-twaqqif ta’ l-Ewkaristija, għax offriet il-ġuf safi tagħha għall-inkarnazzjoni tal-Verb ta’ Alla. L-Ewkaristija, waqt li ġġedded it-tifkira tal-passjoni tal-Mulej u tal-qawmien tiegħu mill-imwiet, fl-istess ħin iġġedded ukoll l-inkarnazzjoni tiegħu. Fit-Thabbira ta’ l-anġlu, Marija nisslet l-Iben ta’ Alla u dan sar fiha bniedem tassew b’ġismu u demmu, u hekk b’xi mod antiċipat fiha dak li jsir b’mod sagramentali f’kull fidil li jirċievi l-ġisem u d-demm tal-Mulej taħt l-ispeċi tal-ħobż u ta’ l-inbid. 


Għalhekk hemm tixbiħa kbira bejn il-“Fiat” li Marija qalet lill-anġlu u bejn l-“Amen” li jgħid kull fidil meta jitqarben. L-anġlu talab lil Marija biex temmen li dak li kienet se tnissel bil-qawwa ta’ l-Ispirtu s-Santu  kien “Bin Alla” (ara Lq 1:30-35). Aħna ntennu l-fidi ta’ Marija meta fil-Misteru ewkaristiku l-Knisja titlobna nemmnu li dak l-istess Ġesù, Bin Alla u Bin Marija, jinsab preżenti bħala Alla u bħala bniedem taħt l-ispeċi tal-ħobż u ta’ l-inbid.

“Hienja dik li emmnet” (Lq 1:45). Fil-misteru ta’ l-Inkarnazzjoni Marija wriet minn qabel il-fidi ewkaristika tal-Knisja. Meta marret iżur lil Eliżabetta bl-Iben t’ Alla magħmul bniedem f’ġufha, hija saret qisha “tabernaklu”, l-ewwel ‘tabernaklu” fl-istorja li fih l-Iben ta’ Alla, li kien għadu ma jidhirx f’għajnejn il-bnedmin, ippreżenta ruħu lil Eliżabetta biex tadurah, bħallikieku mlieha bid-dawl tiegħu permezz tal-għajnejn u l-leħen ta’ Marija. Forsi Marija, hi u tħares f’telfa ta’ mħabba lejn wiċċ Binha meta wilditu u għannqitu f’dirgħajha, mhijiex eżempju mill-isbaħ ta’ l-imħabba li jmissna nuru aħna kull meta nitqarbnu?
56
Marija, li għexet ħajjitha kollha maġenb Kristu u mhux biss fuq il-Kalvarju, uriet fiha nfisha t-tifsira ta’ l-Ewkaristija bħala sagrifiċċju fil-wisa’ kollu tagħha. Meta ħadet lil Ġesù tarbija fit-tempju ta’ Ġerusalem biex tippreżentah lill-Mulej (ara Lq 2:22), ix-xwejjaħ Xmun ħabbrilha li Binha “kien se jkun sinjal li jmeruh” u li sejf kien se jinfdilha ruħha (ara Lq 2:34-35). B’hekk ħabbrilha l-ġrajja tat-tislib ta’ Binha u b’xi mod uriena lill-Omm Verġni “wieqfa ħdejn is-salib ta’ Ġesù”. Hi u tħejji ruħha jum wara l-ieħor għall-ġrajja tal-Kalvarju, Marija qisha għext l-Ewkaristija minn qabel, Bħallikiku kienet tagħmel “tqarbina spiritwali” tax-xewqa u ta’ l-offerta li kienet se tilħaq il-quċċata tagħha bis-sehem li kienet tieħu fiċ-ċelebrazzjoni ewkaristika li l-Appostli kienu jippresiedu għaliha bħala “tifkira” tal-passjoni.

Kif nistgħu nifhmu x’kienet tħoss Marija hi u tisma’ lil Pietru, lil Ġwanni, lil Ġakbu u l-Appostli l-oħra jtennu l-kelmiet li Ġesù qal fl-Aħħar Ikla tiegħu” “Dan huwa ġismi li jingħata għalikom” (Lq 22:19)? Dak il-ġisem, mogħti b’sagrifiċċju u jibqa’ preżenti taħt l-ispeċi sagramentali, kien l-istess ġisem li hi nisslet f’ġufha. 
Bit-tqarbin tagħha Marija kienet qisha terġa’ tirċievi fil-ġuf tagħha dik il-qalb li kienet tħabbat taħbita waħda ma’ qalbha, u kienet terġa’ ġġarrab dak li għaddiet minnu taħt is-salib.

“Agħmlu dan b’tifkira tiegħi” (Lq22:19). Fiċ-ċelebrazzjoni tat-“tifkira” tal-Kalvarju jerġa’ jsir dak kollu li Kristu għamel fil-passjoni u l-mewt tiegħu. Għalhekk jerġa’ jsir ukoll preżenti dak li Ġesù għamel lil ommu għalina. Huwa taha lid-dixxiplu l-maħbub tiegħu, u permezz tiegħu taha lil kull wieħed u waħda minna: “Hawn hu ibnek”. Hekk ukoll jgħid lil kull wieħed u waħda minna: “Hawn hi ommok” (ara Ġw 19:26-27).

It-tiġdid tat-tifkira tal-mewt ta’ Kristu fl-Ewkaristija jitlob minna li nibqgħu dejjem nilqgħu minn għandu dan id-don, jiġifieri li, fuq l-eżempju ta’ Ġwanni, inżommu magħna lil dik li Kristu tahielna bħala Ommna. Li nilqgħu dan id-don ifisser fl-istess ħin li aħna għandna nsiru nixbħu lil Kristu billi mmorru fl-iskola ta’ Marija u nħallu lilha tmexxina. Marija, flimkien mal-Knisja u bħala Omm il-Knisja, hi dejjem magħna f’kull ċelebrazzjoni ewkaristika tagħna. Bejn il-Knisja u l-Ewkaristija hemm rabta li ma tistax tinħall, u l-istess rabta hemm bejn Marija u l-Ewkaristija. Għalhekk ukoll issir it-tifkira ta’ Marija fil-Quddiesa skond it-Tradizzjoni antika 
tal-Knejjes Orjentali u Oċċidentali.

Fl-Ewkaristija l-Knisja tingħaqad bis-sħiħ ma’ Kristu u mas-sagrifiċċju tiegħu bl-istess spirtu ta’ Marija. Din il-verità nistgħu nifhmuha aħjar jekk naqraw il-Kantiku ta’ Marija fid-dawl ta’ l-Ewkaristija. L-Ewkaristija, bħall-Kantiku ta’ Marija, hija fuq kollox stqarrija ta’ tifħir u ta’ radd il-ħajr. Meta Marija qalet: “Ruħi tfaħħar il-kobor tal-Mulej. U l-ispirtu tiegħi jifraħ f’Alla s-Salvatur tiegħi”, hija kellha lil Ġesù fil-ġuf tagħha. Hija faħħret lill-Missier permezz ta’ Ġesù, iżda faħħritu wkoll f’Ġesù u ma’ Ġesù. B’hekk uriet ruħha li kienet tassew ewkaristika.

Marija semmiet l-għeġubijiet li Alla għamel fl-istorja tas-salvazzjoni ‘bhal ma wiegħed lil missirijietna” (Lq 1:55), u ħabbret l-aqwa għaġeb fosthom, jiġifieri l-Inkarnazzjoni għall-fidwa tagħna. Fl-aħħarnett fil-Kantiku tagħha tinħass ix-xejra eskatoloġika ta’ l-Ewkaristija. Kull darba li l-Iben ta’ Alla jippreżenta ruħu lilna “fil-faqar” tas-sinjali sagramentali, il-ħobż u l-inbid, fid-dinja tinxteħet iż-żerrriegħa ta’ dik l-istorja ġdida li fiha l-Mulej “niżżel is-setgħana minn fuq it-tron tagħhom u għolla ċ-ckejknin” (Lq 1:52:, Marija tkanta l-innu tas-“sema ġdid” u ta’ l-“art  ġdida” li naraw minn issa stess fl-Ewkaristija li fiha b’xi mod nistgħu naraw kif għad ikunu. Jekk il-kaniiku ta’ Marija jurina l-ispiritwalità tagħha, xejn iżjed minn din l-ispiritwalità ma jista’ jgħinna biex ngħixu skond il-misteru ewkaristiku. L-Ewkaristija ġiet mogħtija lilna biex permezz tagħha ħajjitna kollha, bħall-ħajja ta’ Marija, issir kantiku ta’ tifħir lill-kobor tal-Mulej.
Għeluq

“Qima lilek, Ġisem veru minn Marija Verġni!” Ftit snin ilu ċċelebrajt il-ħamsin anniversarju ta’ l-ordinazzjoni saċerdotali tiegħi. Il-lum, Ħamis ix-Xirka, fil-ħamsa u għoxrin sena minn meta bdejt il-ministeru tiegħi fis-Sedja ta’ Pietru, Alla tani l-grazzja li noffri lill-Knisja din l-enċiklika tiegħi  fuq l-Ewkaristija. Dan nagħmlu b’qalbi mimlija b’sentimenti ta’ radd il-ħajr. Għal aktar minn ħamsin sena, kuljum, ibda mit-2 ta’ Novembru 1946, il-jum li fih iċċelebrajt l-ewwel quddiesa tiegħi fil-grotta ta’ San Leonardu fil-katidral ta’ Wawel fi Krakow, kelli quddiem għajnejja l-ostja u l-kalċi li fihom iż-żmien u l-spazju qishom jinġabru u l-ġrajja tal-Kalvarju tiġġedded b’mod ħaj u turi f’dawl misterjiż li hi ġrajja taż-żminijiet kollha. Kuljum il-fidi tiegħi għarfet fil-ħobż u l-inbid ikkonsgrati l-Pellegrin divin li resaq lejn iż-żewġ dixxipli ta’ Għemmawas u fetħilhom għajnejhom għad-dawl tal-fidi u qawwielhom qalbhom għat-tama (ara Lq 24:13-35).


Għeżież ħuti, ħalluni nissieħeb magħkom fil-fidi tagħkom u mwettaqkom fiha, u minn qiegħ qalbna nistqarru l-fidi tagħna fl-Ewkaristija mqaddsa. “Qima lilek, Ġisem veru minn Marija Verġni, li batejt u mitt għall-bniedem, vittma fuq salibek!” Hawnhekk insibu tezor tal-Knisja, il-qalb tad-dinja, ir-rahan ta’ dak l-skop li għalih jixxennqu l-bnedmin kollha anki jekk ma jintebħux. Dan huwa misteru kbir li l-ħila kollha ta’ moħħna ma tistax tifhmu; moħħna jsibha bi tqila wisq biex jimxi l’ quddiem u ma jiqafx biss fuq dak li naraw b’għajnejna. Hawnhekk is-sensi tagħna jitqarrqu: “L-għajn, l-idejn, t-togħma lilek ma jħossux” inkantaw fl-innu Jien nadurak bil-qima, imma hi biżżejjed il-fidi tagħna li tistrieħ fuq il-kelma ta’ Kristu kif l-Appostli għaddewha lilna. Halluni ntenni l-kliem li Pietru qal wara d-diskors ewkaristiku li nsibu fl-Evanġelju skond San Ġwann; intennih f’isem il-Knisja  kollha, f’isem kull wieħed u waħda minnkom, u ngħid lil Kristu: “Mulej, għand min immorru? Inti għandek il-kliem tal-ħajja ta’ dejjem” (Ġw 6:68). 

Fidl-bidu tat-tielet millennju, aħna Ikoll, ulied il-Knisja, inħossu ruħna mqanqlin iżjed minn qabel biex inkomplu mexjin fit-triq tal-ħajja nisranija. Kif diġà għedt fl-Ittra appostolika tiegħi Novo Millennio Ineunte: “Miniex ngħid li għandna nfasslu ‘programm ġdid’. Programm diġà jeżisti: huwa pjan li jinstab fl-Evanġelju u fit-Tradizzjoni dejjem ħajja. Huwa programm li fl-aħħar mill-aħħar jinġabar fid-dmir li nagħrfu ‘l Kristu, inħobbuh u nsiru nixbħuħ, u li permezz tiegħu ngħixu l-ħajja tat-Trinità, u flimkien miegħu ntejbu l-istorja sa ma tilħaq il-perfezzjoni tagħha f’Ġerusalem tal-sema.” 
 Dan il-programm ta’ ħerqa akbar biex ngħixu ħajja nisranija jseħħ permezz ta’ l-Ewkaristija.

Kull tħabrik tagħna biex nitqaddsu, u kull ma nagħmlu biex il-missjoni tal-Knisja u kull pjan pastorali tagħna jseħħu, jeħtieġ jixorbu l-qawwa tagħhom mill-Ewkaristija u jsiru bil-ħsieb ta’ l-Ewkaristija li fiha jilħqu l-quċċata tagħhom. Fl-Ewkaristija għandna ‘l Ġesù, għandna s-sagrifiċċju li bih fdiena, għandna l-qawmien tiegħu mill-inmwiet, id-don ta’ l-Ispirtu s-Santu, għandna l-adorazzjoni, 
l-ubbidjdenza u l-imħabba tiegħu lejn il-Missier. Jekk nittraskuraw l-Ewkaristija, kif nistgħu nlaħħqu mal-bżonnijiet tagħna?

Il-misteru ta’ l-Ewkaristija--sagrifiċċju, preżenza, ikla--ma jridx min ibagħbsu jew jinqeda bih. Jeħtieġ nuruh sħiħ kollu kemm hu fil-ħajja tagħna, fiċ-ċelebrazzjoni tiegħu, fit-taħdit li nagħmlu minn qalbna ma’Ġesù meta nitqarbnu, fit-talb tagħna waqt l-adorazzjoni ewkaristika barra mill-Quddiesa. Hekk tinbena l-Knisja fuq pedament sod u ssir tidher kif hi tabilħaqq: waħda, qaddisa, kattolika u appostolika, il-poplu u t-tempju u l-familja ta’ Alla; tidher li hi l-ġisem ta’ Kristu l-għarus tagħha, ġisem ħaj bil-qawwa ta’ l-Ispirtu s-Santu; tidher li hi sagrament universali ta’ salvazzjoni komunjoni ġerarkika.

It-triq li l-Knisja għaddiet minnha f’dawn l-aħħar tliet millennji hija wkoll it-triq ta’ ħidma ġdida ekumenika. L-aħħar snin tat-tieni millennju, li għalaq bil-Ġublew il-Kbir, mexxewna ‘l quddiem f’din it-triq u sejħu lill-imgħammdin kollha biex iwieġbu għat-talba ta’ Ġesù: “Biex ikunu ħaġa waħda” (Ġw 17;11). Hi triq twila u kollha ħotob li l-ħila tal-bniedem mhix biżżejjed biex tegħlibhom; iżda għandna magħna l-Ewkaristija, u quddiemha nistgħu nisimgħu fil-qiegħ ta’ qalbna, qishom qed jingħadu lilna, il-kelmiet li l-profeta Elija sama’: “Qum u kul, inkella ma tkunx tiflaħ għal mixja li fadallek” (1 Slat 19:7). It-teżor ewkaristiku, mogħti lilna mill-Mulej, iħeġġiġna biex nibqgħu miexja f’din it-triq sa ma flimkien magħna jieħdu sehem sħiħ fih ħutna li aħna marbutin magħhom fil-Magħmudija. Imma biex dan il-teżor jibqa’ bla mittiefes, hemm bżonn nirrispettaw dak kollu li l-istess Sagrament tal-għaqda jitlob minna dwar il-fidi u s-suċċessjoni appostolika.

Jekk nagħtu lill-Ewkaristija l-istima kollha li jistħoqqilha, jekk infittxu bil-ħerqa li ma nnaqqsu xejn mill-importanza kollha u l-eżiġenzi tagħha, aħna nuru li qegħdin tabilħaqq nilqgħu dan il-don fil-kobor kollu tiegħu. Hekk tridna nagħmlu t-tradizzjoni li qatt ma nqatgħet, li sa mill-ewwel sekli dejjem rat il-komunità nisranija attenta ħafna biex tħares dan it-“teżor”. Il-Knisja fi ħabbitha tfittex li tgħaddi lill-ġenerazzjonijiet ta’ għada l-fidi u t-tagħlim dwar il-Misteru ewkaristiku bla ma tnaqqas xejn minnhom. Ma hemmx biża’ li se nagħmlu żżejjed fil-ġieh u l-qima li nagħtu lil dan il-Misteru, għax “dan is-Sagrament jiġbor fih il-misteru kollu tas-salvazzjoni tagħna”.

Ħuti għeżież, ejjew noqgħdu għat-tagħlim tal-Qaddisin, L-għorrief kbar li fissrulna d-devozzjoni sinċiera lejn l-Ewkaristija. Bis-saħħa tagħhom it-teoloġija dwar l-Ewkaristija laħqet il-qawwa tagħha bħala tagħlim li jdawwal il-ħajja kollha tagħna, jinfluwenzana, u biex ngħid hekk iħeġġilna qalbna. Fuq kollox ejjew nisimgħu lil-imqaddsa Marija li fiha, wisq iżjed milli f’ħaddieħor, il-Misteru ewkaristiku jidher bħala l-misteru tal-dawl. Jekk inħarsu lejha, fiha naraw il-qawwa li l-Ewkaristija għandha biex tbiddlilna ħajjitna. Fiha naraw dinja mġedda bis-saħħa ta’ l-imħabba. Jekk nikkomtemplaw lil dik li ġiet imtellgħa fil-glorja tas-sema bir-ruħ u l-ġisem, aħna nilmħu raġġ tas-sema l-ġdid u l-art ġdida li għad naraw il-dija kollha tagħhom meta Kristu jerġa’ jiġi. Fuq din l-art l-Ewkaristija hi r-rahan tagħhom; permezz tagħha qisna qiegħdin ingawduhom minn issa stess: “Ejja, Mulej Ġesù!” 

(Apk 22:20).

Fl-ispeċi umli tal-ħobż u ta’ l-inbid li s-sustanza tagħhom tinbidel fis-sustanza ta’ ġismu u demmu. Kristu jissieħeb magħna fil-mixja tagħna, isir il-qawwa tagħna u l-ikel tagħna għal matul il-vjaġġ, u jgħinna biex nagħtu xhieda tat-tama tagħna lil kulħadd. Jekk quddiem dan l-Misteru l-ħila ta’ moħħna tidher kemm hi nieqsa, il-grazzja ta’ l-Ispirtu s-Santu ddawlilna qalbna biex naraw ċar xi jmissna nagħmlu u ninxtehtu quddiem is-Sagrament mqaddes f’adorazzjoni u mħabba bla tarf.


Ejjew intemmu l-kliem ta’ San Tumas ta’ Aquino, it-teologu kbir u awtur ta’ innijiet ewkaristiċi mill-isbaħ, u ninfetħu għat-tama fil-kontemplazzjoni ta’ dak il-għan li għalih qalbna hija mxennqa fl-għatx tagħha li tkun hienja u fis-sliem: 

Int, ragħaj tajjeb, ħobż tassew, 
Ġesù tagħna, ħenn għalina: 

int itmagħna u ħarisna, 

inti lilna l-ġid urina 

fl-art imbierka tal-ħajjin.

Int li taf u tista’ kollox, 

li titmagħna hawn f’dil-ħajja, 

hemm agħmilna Ikoll imsieħba, 

f’għaqda waħda Ikoll werrieta 

mal-qtajjiet tal-qaddisin. 
Mogħtija Ruma, minn San Pietru, fis-17 ta’ April 2003, f’Ħamis ix-Xirka, fil-ħamsa u għoxrin sena tal-Pontifikat tagħna, is-Sena tar-Rużarju.

                                                     Ġwanni Pawlu II

